
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	У старого рудника

	 

	ЭРТНИЙ УУРХАЙН ДЭРГЭД

	I

	Сысертийн уурхайн тойрог гэж нэрлэж байсан таван заводын нэг болох Хээрийн заводод би суурин аж төрөх байтугай арван нэгэн нас хүртлээ очиж үзээгүй билээ. 

	Манай гэрийнхэн хуучин гэж нэрлэдэг тэр заводын тухай бишгүй л сонсдог байлаа. 

	Миний эцэг энэ заводын нутгийн хүн бөгөөд паспортаар Хээрийн хошуу, заводын тариачин гэж тооцогдож байсны хувьд өвс хадах жижиг газар эзэмших эрхтэй боловч хэзээ ч хорхойтож шунадаггүй байсан юм. Хээрийн заводын аж байдлын тухай үргэлж таашаахгүй, тоглоом тохуу болгож ярьдаг байлаа. 

	— Буйд уйтгартай газар. Сысерть бол гол зам дээр байдаг болохоор хол ойроос хүн явж, эрхбиш хөгжилтэй билээ. Хээрийн завод руу хэн ч ирж очих бил ээ дээ? Хотод нь очих олигтой зам ч байдаггүй. Явах хэрэг гарвал Кургановкаар, эсвэл Макаровкаар дайрах буюу өөр ямар нэг арга хайх хэрэгтэй болдог. 

	Буудлын газар нь тохь муутай. Манай эндэхтэй адилгүй, гудамж нь нарийхан, айлууд нь дуртай газраа байшин барьж суурьшжээ. Төв гудамжаа ч янзалж чадаагүй бөгөөд зарим газраа нарийн, зарим газраа өргөн ажээ. Нэг гудамж бүр инээдэмтэй, дагаад явахад мухардаж байшинд тулна... Тэр байшингуудын дэргэдүүр явсаар байтал анх гарсан газрынхаа ойролцоо эргээд ирсэн байдаг. Тэр гудамжийг Өмдний шуумаг гэж нэрлэдэг бөгөөд, үнэхээр өмд шиг юм. 

	Тэндхийн үйлдвэр, зэс хайлуулах заводын тухай ярихын ч хэрэг байхгүй. Манай эндхийн завод хуучин, тэндхийнх бүр нурж унах шахсан билээ. 

	Миний эмэг эх «угийн Сысерть нутгийн хүн», залуудаа «хуучин заводын харчуултай ёс төр барин ханилуулахаар тэнд авчирсан бүсгүйчүүдийн тоонд оржээ». 

	Эмэг ээж минь амьдралынхаа энэ «тохиолдлыг» нэн дурамжхан ярьдаг сан. 

	Юунд ингэж байсныг бүү мэд. Бодвол, Хээрийн заводод эмс хүүхэн хүрэлцээгүй байсан юм болов уу даа. Залуу охидоо Гумешкийн уурхайд хөөж авчирч тэндээс алс холын хүдэр, алтны уурхайд тарааж өгдөг байжээ. Кунгуркад бас олон хүүхэн явуулдаг байсан юм. Кунгурка тосгон тэр үед дөнгөж буй болж эхэлж байлаа. Тэгээд манай эндхийн охидыг оронд нь зөөдөг байж. Тав зургаа, зарим үед бүр олон тэргээр хэдэн жилийн турш зөөсөн билээ. Эх дагинын таалал төгссөн өдрийг өнгөрөөгөөд л хуучин заводод хүргэх охидыг элсүүлж, өнчин өрөөснийг хамгийн түрүүн барьж авна. Заримдаа эх эцэгтэй охидыг барьж хүргүүлнэ. Оргуулж алдахаас болгоомжилж цагдаа дагуулж явдаг байсан. Ухаан жолоогүй эхэр татан уйлж яваа амьтад яаж ч оргох билээ дээ. Тэр зам олон хүний нулимс асгарсан газар шүү. Охидын нулимсаар нэвтэрч гүйцсэн зам даа. 

	— Тэр өргөн нуга хөндийн хөрс хэзээ ч эгшихгүй биз ээ гэж аав тоглоом шоглоомоор хэлэв. 

	Хэзээ ч тайван байдаг, бодь сэтгэлтэй эмээ ээж минь тэгэхэд л ундууцаж:

	— Нялх хүүхдийн дэргэд ийм үг хэлэхээсээ ичдэг ч болоосой! Охид ч байлаа гэсэн тоглоом хийх юм биш шүү! гэж хэлж билээ. 

	— Би зүгээр л санаандгүй хэлчихлээ гэж аав минь шударгаар буруугаа хүлээв.

	— Чи амаа жаалхан татасхийж бай. Хэдийгээр өнгөрсөн үеийн явдал ч гэсэн тоглоом тохуу хийж таарахгүй шүү. Харин миний аз дайрч, өвгөн бид хоёр эвтэй амь зууж явсан юм. Таарч тохирч байсан удаа ховор байсан юм шүү. Чиний одоо тохуу хийж байгаа тэр явдлаас болж хэчнээн хүн замаа алдсан гэж санана! Чи үүнийг дуулаагүй гэж үү?

	— Яая ч гэх вэ дээ, ээж минь... Би үүнийг мэднэ ээ. Санаандгүй юм боллоо гэж хэллээ шүү дээ хэмээн аав минь зовсондоо өөрийгөө зөвтгөв.

	Хээрийн заводод хүчээр хүргэгдэж очсон эмэг ээж минь «зааж өгсөн хүнтэй ёс төрийг барин ханилж» хорь гаруй жил хамт амь зуухдаа үр хүүхдээ торниулсан авч, өөрийн хань нөхөртэйгөө «ижил дасал болж чадсангүй» ажээ. Миний, өвөг эцэг хамжлагат ёс унасны дараа зэс хайлуулах заводыг орхиж, ширэм хайлуулах ажил олж хийхээр Сысертид ирсний хамаг буруу нь эмэг ээжид байсан юм биш гэж үү. 

	Гэвч эмэг ээж минь аавыг бодвол Хээрийн заводын тухай арай уян зөөлөн ярьдаг байж билээ. 

	— Тэнд чинь бидэн шиг л хүмүүс аж төрдөг, ялгаагүй адилхан завод. Харин манай эндхийн заводыг бодвол хонхор газар байрласан юм. Гумешкийн уурхай л аймаар газар болохоос биш нь ч яах вэ дээ. Эргэн тойрондоо ойтой, жимс элбэг, манай энд ургадаг жимснээс гадна бөөрөлзгөнийн төрлийн шар өнгөтэй жижигхэн жимс байдаг. Ойд хус, нарснаас гадна гачуур, жодоо ургана. Жодоо сайхан үнэртэй мод. Их баяр ёслолын үеэр жодоог зориуд авчирдаг. Вандан доогуур хаячихад сайхан үнэртэхийг нь яана! Тэнд бас саримс элбэг. Хатуу л болохоос зэрлэг сонгинотой төстэй. Нутгийн хүмүүс хавар нялх дээр нь шуудай шуудайгаар түүж давсалж авдаг. Зуны эхэн сард дарсан саримсаар бялуу жигнэнэ. Саримстай бялуу амт сайтай боловч идсэн хойно амнаас үнэртэх нь сүрхий. Өөрөө идээгүй бол саримстай бялуу хийсэн айлд орох арга байдаггүй. Хээрийн заводынхныг өмхий амт гэж шоолдог билээ. Саримс алив өвчнийг анагаадаг, хүний эрүүл мэндэд тустай. Тэндхийн мал үхлээ гэж дуулддаггүйн учрыг саримс идсэнийх гэж ярилцдаг сан. Хавар цаг малын сүү уух аргагүй гашуун байдаг гэж эмэг ээж минь ярьдаг байлаа. 

	Би Зэст уулыг их сонирхож байсан бөгөөд олигтой юм мэдэж авч чадаагүй юм. 

	— Зэст уул гэдэг чинь уурхай юм шүү дээ. Урьд ногоолин авдаг байсан. Гиргорьевын уурхай, Чулуул довын уурхайтай адил малтаад авна гэж байхгүй, Скварцын уурхай шиг доош гүн ухаж авдаг байжээ. Чи үз ээ биз дээ? Одоо тэр уурхайг ус авчихсан юм. Уурхай хэдийгээр орхигдсон боловч тэнд ногоолин их бий гэлцдэг юм гэж аав минь ярьдаг байж билээ. 

	Зэст уулын тухай асуухад, эмэг ээж минь:

	— Хамгийн золиг шиг газар даа! Хэчнээн хүний амь залгисан газар гэж бодно. Өвгөний минь эгчийн, насанд хүрээгүй нэг хүү нь тэнд дарагдсан юм. Охин нь бас тэнд түлэгдэж үхсэн, тэгээд эх нь солиорч, учир нь олдохгүй дэмий юм хашхиран гүйж явдаг болсон доо. Өвгөний минь ах тэр уурхайд даруулж, таван хүүхэд нь өнчин хоцорсон. Загалмай зүүлгэсэн эцэг Матвей гэж ямар чийрэг хүн байлаа, мөн уурхайд даруулж мөрөө гэмтээгээд эрэмдэг болсон доо... 

	Ийнхүү уурхайд дарагдаж амь алдсан, бэртэж тахир дутуу болсон олон хүнийг тоочоод:

	— Энэ бүхнийг бодохоос дургүй хүрдэг юм. Тэнд амь зууж байхдаа Зэст уулын зүгт ер хардаггүй байсан гэж эмэг ээж минь хэлдэг сэн. 

	Би иймэрхүү яриа сонсож байсан болохоор хүүхэд ахуй цагаасаа Хээрийн заводын тухай аймшигтай төсөөлөлтэй болсон хүн. Энд тэндгүй байшин замбараагүй овоорсон асар том нүх байж дээ. Нүхний эргэн тойронд урьд өмнө үзээгүй, анхилуун үнэртэй мод ургадаг юм байж. Өвс ногооны оронд саримс бас самрын адил цөмж иддэг шар өнгөтэй хатуу жимс ургадаг. Заводын хонхор нүхнээс зайдуу, ойр тойронд арчиж цэвэрлээгүй халуун тогоо шиг бүдэг өнгөтэй том уул харагдана. Тэр уул хэвтэж байгаа баавгай хэлбэртэй бөгөөд харгалзагчийн цонхны тавцан дээр байдаг зэс цутгамалтай төстэй санагдлаа. Ноорхой хувцастай, хөл нүцгэн хүүхэн уул дамжин, ийш тийшээ муухай хашхиран гүйнэ. Дор нь өрөөсөн мөртэй хүн зогсох бөгөөд түүний өмнө бөөн ногоолин хэвтэх харагдана. Баяр ёслолын үед хэрэглэдэг хоёр сэрээний иш хийсэн тэр чулуу мөн байх гэж би боддог байсан билээ. 

	Миний энэ төсөөлөл он жил улиран өнгөрөхөд өөрчлөгдсөн боловч «Хуучин завод» гэж ер бишийн завод байж дээ. Зэст уул гэгч нь аймшигтай юм байжээ» гэж санадаг хэвээрээ байв. 

	Арван нэгэн настай байхдаа би анх Хээрийн заводод очиж үзсэн юм. Тэр жил аав минь ажил олж хийж чадахгүй удаж билээ. Гагцхүү зун дундаасаа өнгөрсөн хойно нэг өдөр:

	— Намайг хуучин заводод өглөө гэж хэлж ирэв. Аав минь ийм үг хэлж ирэхдээ урам нь хугарсан янзтай байж билээ. Хээрийн заводод байн байн ажил тасардгийг би ярианы явцаас мэдсэн юм.

	— Тэндхийн хүмүүс яаж амь зууж байдаг улс вэ? гэж ээжийг эргэлзсэн байртай асуухад, аав:

	— Ногооныхоо газарт нүх ухаж л амь зуудаг улс гэж хариулаад, — Хээрийн заводынхон хоолоо дуусахаар ногооныхоо газраас алт ухаж сурсан хүмүүс дээ гэж хэллээ. 

	Ийм яриа сонсоод би анхандаа сэтгэл түгшиж байсан боловч өөр бодолд орж тайвширсан юм. 

	Урьд өдөр нь нэгэн гудамжинд суудаг найз нөхөдтэйгөө муудсанаа санаад: «Хуучин завод руу нүүнэ гэдгээ хэлэхэд тэд маань хөмсгөө буулгаж: «Алив, эвлэе!» гэж зэрэг зэрэг хэлнэ дээ. Хуучин заводынхон ногооныхоо газраас алт ухаж авдгийг би тэдэндээ ярина! Ихэрхдэгээ болиг! Петькатай бүр ч эвлэрэхгүй дээ. Үерхдэг нөхрийнхөө хамраас цус гартал цохивол юу болдгийг мэдэж аваг!» гэж бодлоо. 

	Гэвч энэ өсөрхсөн бодол минь төдхөн түгшүүртэй бодлоор солигдлоо. 

	«Хуучин заводод нүүж очоод танихгүй хүүхдийн дунд ганцаар яадаг бил ээ?» гэж бодохоос Петька ч тийм үзэн ядах хорсол төрмөөр хүүхэд биш шиг санагдсан билээ. 

	«Петька лав тэгэхээс тэгэх гэж цохиогүй байх. Санаандгүй миний хамрыг цохичихсон биз» гэж бодлоо. 

	Яг миний санаж байснаар, нөхөд минь манайхыг хуучин завод руу нүүнэ гэдгийг дуулмагц үг дуугүй эвлэлээ. Түргэдүү зантай Петька л чиний хамар гарт өртөж цохиулсан гэж батлахыг оролдож билээ. Миний хамар санаандгүй дайралдаж цохиулсан болохоор намайг яагаад ч буруутгаж болохгүй юм. 

	Завтай цагт сан бол миний хамар, Петькагийн гар хоёрын аль нь бурууг маргаж болох байсан боловч тэр удаа даанч тийм зав гараагүй юм. Петька надад тун элэгсэг хандаж, «цэрэгт явах гэж байгаа хүн шиг» үдэж гаргая гэж боджээ. 

	Аав, буцаж ирэх хөтөчтэй Хуучин завод руу явж, ээж «юмаа төхөөрч» эхлэв. Надад ч зав чөлөө гарахыг байлаа. Дассан нутагтайгаа салахын ёс гүйцэтгэж, заводын цөөрмийн энд тэнд нь усанд шумбаж, зарим хүүхэдтэй «зодолдож хариугаа авах», заримтай нь салж нүүхийнхээ өмнө эвлэх хэрэгтэй боллоо. Хажуугийнхаа айлын хүүхэд төдийгүй гудамжныхаа «хоёр үзүүрийн» хүүхдүүдтэй зун нааддаг тоглоомоороо дахин нэг амжиж наадах хэрэгтэй байсан билээ. 

	Би тэр үед яг л «цэрэгт мордох гэж байгаа хүн шиг» явдаг байлаа. Петька, ээжийн нь «ёс төр хийж ураг болох үед өгсөн бурхны» даавуун цэцгийг надад авч өгсөн байв. Зуны ид халуун цаг байсан боловч тэр цэцгийг хадсан өвлийнхөө малгайнаас би салахгүй явлаа. Гэсэн ч надад уйтгартай байж билээ. Миний найз нарын хувьд энэ үдэлт ер бишийн сонин зугаа болохыг би мэдэж байсан бөгөөд миний хувьд бол хамгийн хүндтэй, дотно бүхнээсээ хагацна гэсэн хэрэг байлаа. Найз нар минь намайг цэрэгт мордуулах гэж байгаа мэт үдэхдээ дэндүү дотно хандаж байсан нь хуучин заводод очоод яана даа гэдгийг улам хүчтэй санагдуулж байлаа. 

	Хээрийн Северийн завод руу явах Сысертид хамгийн ойр гардаг замыг би сайн мэддэг байлаа. Зун үеийнхээ нөхөдтэй хамт явж хар нэрс, намрын цагт мөөг түүдэг сэн. Тэр үед тэндээс түлш бэлтгэдэг байсан юм. Хүүхдүүд аавтайгаа ирдэг байсан бөгөөд заримдаа Северийн завод хүрч явсан юм. Северийн завод хүрэхэд зөвхөн цас орсон хойно явна. 

	Замд хааяа хүн дайралдах бөгөөд заводын ачаа тээсэн улс явна. Тэд Сысертиэс голцуу хоосон буцах бөгөөд заримдаа Северийн заводод хайлуулах хаягдал төмөр зэрэг тохиолдсон ачааг тээвэрлэнэ. Северийн заводоос буцахдаа Дээд Сысертийн заводод ширэм, Ильины гөлмөн төмөр цувих заводод цутгамал болд тээнэ. 

	Ярианы далимаар Сысерть гэж нэрлэдэг байсан уурхайн тойргийн аж ахуйн онцлогоос хэлье. 

	Уралын зүүн бэлд Сысерть, Дээд Сысерть, Ильиний гэдэг гурван завод, баруун бэлд нь Северийн, Хээрийн гэдэг хоёр заводтой байсан, заводын удирдах газар зүүн бэлийн боловсруулах заводыг ширмээр, баруун гурван заводыг цутгамал болдоор хангавал ашигтай гэж үздэг байсан юм. 

	Эдгээр заводын хооронд Урал нуруу намхан билээ. Гэвч муу зассан уулын замаар дунд зэргийн тарга хүчтэй моринд хорь, хорин таван пүүнээс илүү ачаа ачих аргагүй байв.

	Хагас боловсруулсан бүтээгдэхүүнийг Уралын нуруу давуулан дөч тавин километр хол тээвэрлэж байсан нь одоо бодоход ойлгомжгүй мэт байвч цагтаа учиртай байжээ. 

	Заводын эзэд шинээр юу ч барья гэж боддоггүй улс юм. Эзний ашиг гэдэг нэрийн дор заводын төсвөөс жил бүр авдаг хоёр зуун тавин мянган рублийг эзэн эхнэр хүүхэдтэйгээ харь орноор тэнүүчилж яваад үрж дүүрдэг байсан юм. Иймээс заводуудыг хуучин төхөөрөмжөөр нь ажиллуулах ёстой болдог байжээ. 

	Түүнээс гадна их хэмжээний ачааг ийш тийш тээвэрлэж байх нь бараг далаад оны үеэс үргэлжилж байгаа нэгэн хэргийг «зөвтгөх шалтгаан» болгоход заводын удирдлагад хэрэгтэй ажээ. 

	Заводын тойргийн дэвсгэр нутаг дээр оршин суугчдыг ажлаар хангах үүргээ биелүүлэхгүй байна, тариа тарих газар тасалж өг гэж заводынхон шаарддаг байлаа. 

	Үүний хариуд эздийн өмгөөлөгчид ажлаар хангагдсанаар барахгүй, ажлаа хүч хүрэхгүй байна гэдгээ батлах гэж тооцоо гаргаж иржээ. Тэдний энэ тооцоонд тээврийн ачаа эргэлтийн хэмжээ, алт эрэх ажил гол суурь эзэлжээ. Тээврийн хагас, ялангуяа Сысертийн завод Екатеринбург хотын хооронд заводын тойргийн гадна нутагладаг тариачид тээвэр хийдэг гэдгийг хэзээ ч нотолж болох байсан тул тээврийн тооцоо тэдэнд тун тохиромжтой ажээ. Алт эрэх ажлыг шалгах боломжгүй учир ямар ч дуртай тоогоо тавьж байхад бүр ч амар юм. 

	Заводын ажилчдын өмгөөлөгч «Эйсмонт тайж» гэгч бас л эзний алба хааж байсан нь лавтай бөгөөд тэр тайж эзний өмгөөлөгчийн гаргасан тооцоог буруу гэж маргасан боловч хэргийг удаашруулснаас биш, байдал яг л хамжлагат ёсны үед байсан янзаараа үлджээ. Заводын тосгоныхон хадлан авах жижиг газартай, тариа тарих газаргүй байв. 239707 десятин буюу 260 гаруй мянган га дэвсгэр нутаг заводын удирдах газрын мэдэлд үлдсэн юм. 

	Нэмж хэлэхэд, орон байр, өвс хадах газар, өчүүхэн аж ахуйдаа хоргодож, дассан сурсан нутагтаа хадагдсан хүмүүсийг ачаа тээлгэж, «алт эрэх» эрх олгож, аар саар юмаар торгоогоод байвал тараад явчихгүй гэдэгт заводын дарга нар итгэж байлаа. 

	Тэд ингэж бодсон нь оножээ. Хүмүүс, ялангуяа Хээрийн заводод оршин суугчид, завод аль эрт орхигдсон боловч төрөлх нутагтаа нэхэл хатуутай суусаар байв. Бүр хамжлагат ёсны үеэс үлдэж хоцорсон «газрын баялгийн» тухай домог яриа үүнд дэмжлэг болсон байж мэдэх билээ. 

	Хүмүүс тэрхүү домог ярианд итгэж, «манай Хээрийн завод дахиад нэр цуунд гарна» гэж хүлээж байжээ. Гэвч тэд алтны эрэлчид өвгөчүүлийн туршлага, дармал эрдэнийн шинж тэмдгийг баримжаалж «газар ухаж төнхөж» сая сая шоо метр элс самарч байв. Эзний өмгөөлөгчид тэр элсийг хэмжээ хязгааргүй нэмж, «хэргийг зөвтгөх шалтгаан» болгож байв. Элс самарч цөхрөлөө барсан нэг нь ойд гуалин, түлээ түлш бэлтгэж, зэрэгцээ орших Север, Сысертийн заводод мод нүүрсэлж өгч, заримдаа тэр «үйл үздэг замаар» ширэм, цутгамал болд тээдэг болжээ. 

	Хямд ажиллах хүчээр хангагдаж, тээврийн ажил тасалдахгүй болсонд заводын дарга нарын санаа амарсан ажээ. Тээврийн замыг засаж, дөт болгон шулуутгахын хэрэг үгүй болжээ. 

	Үлгэрлэвэл, Северийн завод, Дээд Сысерть хоёрын хооронд шулуун явбал гучин модоос хэтрэхгүй газар. Ихэнх ачааг энэ хоёр заводын хооронд тээвэрлэдэг байв. Чус голын гүүрийг ашиглаад ойд цавчил дундуур зам тавихад хялбар, цавчлыг бага зэрэг өргөсгөж, гүехэн горхины дээгүүр хоёр жижигхэн гүүр тавиад, намгийн хатдаг хэсэгт шуудуу ухвал болох тэр. Гэтэл тэдэнд ийм бодол байсангүй. Хүмүүс заводын ачааг Сысерть дайруулан тавь гаруй мод тойруу замаар тээвэрлэж байсан билээ. 

	Би Хээрийн заводод анх удаа ирэхдээ дээр бичсэн зүйлийг мэддэггүй байлаа. Уралын нөхцөлд ямар ч замаар өгсөж уруудаж дассан би усны хагалбарын хооронд өндөр даваа байдгийг тэр үед ажигласангүй явжээ. Липийн гүвээг даваад газар орны байдал өөр болж, борог бүдүүн өвс ургамал нарийн, зөөлөн саглагар ургамлаар солигдож, огт үзээгүй өнгөтэй эрвээхэй, дасал болсон ногоон нарс модны завсраар богинохон богинохон далдуу модны цайвар ногоон навчис үзэгдээд, анхны гачуур мод харагдана. 

	Сургааг зулж зассан хоёр зам санаанаас огт гардаггүй юм. Нэг нь богинохон, нөгөө нь нэлээд хэдэн мод газар тавьсан учир Урт зам гэж нэрлэдэг байж билээ. Хаврын цагт усанд автдаг газарт сургааг зулж зам тавьжээ. Бүдүүн нарийн шургаагийг хааш яаж тавьсныг үзэхэд хожим дээрээс нь элс шороо асгана гэж бодсон нь илт байв. Энд тэнд овгор шороо хоцорсныг бодоход аль эрт шороо асгаад дахиж засаж шинэтгээгүй нь илт ажээ. Эвдэрч, янзгүй болж, энд тэндгүй үзүүр нь ёрдойсон сургааг дээгүүр унаа хөсөгтэй байтугай явган явахад төвөгтэй болсон байлаа. 

	Анхаарал татсан өөр нэг зүйл гэвэл хүн амьтангүй зэлүүд хязгаар нутаг билээ. Орчин тойронд дөчин таван мод хол газар явж үзэхэд Чус голын гүүрний дэргэд Ташуу гарам гэдэг уурхайчдын ганцхан жижиг тосгон байдаг. Север, Сысертийн заводын газар дунд Липийн харуулын байр гэж болд, ширэм тээвэрлэдэг хүмүүс дайрч гардаг буудлын газар байжээ. «Хээрийн завод хавийн» хамгийн том гол гэж дуулсан Чус голыг үзээд тэс өөр сэтгэгдэл төрж, ийм жижигхэн гол дээгүүр яагаад ийм том гүүр тавьсан юм бол гэж хажуудаа яваа хүнд дуулдахаар гайхаж билээ. Бидэнтэй цуг явсан хөтөч маань:

	— Бид хаврын цагт энэ гүүрээр гарахдаа ингэж гайхдаггүй юм. Үүнээс арай өөр гүүр тавих хэрэгтэй! Энэ хэдэн гуалинг үерийн ус дор нь бутраагаад хаячихна шүү. Тэд яах вэ, өөрсдөө хавар цагт энэ гүүр лүү зүглэдэггүй болохоор бидний төлөө юм бодох улс биш дээ гэлээ. 

	Тэр гэж заводын дарга нарыг хэлснийг би дор нь мэдлээ. Дарга нар яаж л бол ажилчдыг хорлох сон гэж хичээж байдаг улс гэсэн яриаг би бишгүй сонссон боловч ийм шаардлага хэмээс хэтэрхий юм шиг бодогдож билээ. 

	— Иймхэн голд үүнээс илүү гүүр тавьж яах юм бэ! Манай Сысертийн механикийн заводын дэргэд цөөрөм хэчнээн өргөн билээ. Тэгэхэд үүнээс жижиг гүүр тавьсан шүү дээ гэж намайг хэлэхэд, ээж:

	— Бүү марга, чи минь, бүү марга! Тэнд цөөрмийн тогтмол усан дээгүүр тавьсан гүүр шүү дээ. Энэ бол урсдаг гол байна. Өөрөө үзээгүй ч гэсэн энэ голыг хавар цагт сүрхий үерлэдэг гэж хүн ярьдаг байхыг би дуулсан юм гэж ярианд оролцлоо.

	— Тэр хавийн газар огт үзэгдэхгүй болдог гэж хөтөч маань голын баруун хацарт хол харагдаж байгаа бутнуудыг заалаа. 

	Би түүний үгэнд итгэсэнгүй. 

	«Чус голоороо их бардаж байна даа, мань эр. Энд нь тэгэхэд адуу хөрвөөх ус алга юм!» гэж би хүүхэд зангаараа бодож байж билээ.

	Чус голын гүүр өнгөрөөд зам хоёр саллаа. Баруун зүгт Северийн завод руу бүр дагтаршиж элэгдсэн зам салж, өргөн нарийны хувьд бараг ижил боловч өвс ногоо ургасан, цасан дээрх зам шиг нэгэн бүдэг зам «хуучин завод руу» оджээ.

	 

	 

	II

	Хожим нь нас биед хүрсэн хойно Мраморын заводод нэгэн «содон тэмдэгтэй» байшин эрэх хэрэг надад тохиолдсон билээ. 

	Миний танил нэгэн дархан өвгөн:

	— Манайх олоход амархан. Бусдаас онцгой байшин бий. Гантиг чулуун суурьтай, гантиг чулуун дээвэртэй, тулгуур баганатай, венец маягийн ганц цонхтой байшин шүү. Андуурахгүй биз. Баян өргөн биш ч гэсэн хүнээс содон амь зуудаг хүн дээ би гэж намайг гэртээ урив. 

	Тэр жижигхэн тосгонд бусдаас онцгой тийм айлыг олох хялбар мэт надад санагдсан билээ. Гэтэл үнэн хэрэгтээ тийм ч амаргүй байлаа. Гантигийн тосгоны цорын ганц гудамжаар хоёр дахин яваад тэр содон байшинг олж харсангүй, хажуугаар өнгөрч явсан бүсгүйгээс асуулаа. Ганцхан жижиг цонхтой, сүр сүлдгүй байшинг зааж өгөхөд би их гайхаж билээ. 

	Тоглоом шоглоомоор хэлсэн болохоос содон тэмдгийг зөв хэлж өгснийг би үнэнд бодсоныхоо учрыг сая ойлголоо. 

	Тэр өвгөний байшин заводын бусад байшин барилгаас үнэхээр «онцгой» байв. 

	Жирийн байшингийн адил ханыг нь өнцгөөр нь зааж барьсангүй, хашаа шиг босгож хийжээ. Доод талын гуалинг бүдэг саарал өнгөтэй чулууны хэлтэрхийгээр хийсэн суурьт бэхэлж тогтоосон байв. Дээврийг янз муутай нарийн модоор зүйж хийгээд, салхинд хийсэхээс болгоомжилж мөн тэр хөх саарал чулуугаар даржээ. Гагцхүү намхан өргөн цонх нь венец маягийн гэж нэрлэж болох байв.

	Миний тэр найз хэдийгээр уушгины сүрьеэ өвчин нь архагшиж гүйцсэн боловч хөгжилтэй хүн байлаа. Байшинг эрж, олохгүй тэвдсэнээ ярихад, өвгөн тачигнатал хөхөрч

	— Гантиг чулуун суурьтай байшин бий гэж эрээд байв уу? Хөх гантиг дээвэртэй, алд дэлэм өндөр цонхтой гэж бодов уу? Суурь дээр нь «Булшны чулуу засдаг мастер Иван Степаныч Свешников энд суудаг» гэж том үсгээр сийлээд, «Амьд хүн өргөж даахгүй, үхсэн хүн хөдөлгөж дийлэхгүй сайн хавтан хийдэг. Надад юм захиалж хийлгэнэ үү» гэж дор нь цэцгийн титэм дээр бичсэн байх гэж хараад байв уу? гэж асуулаа. 

	Ийнхүү намайг амархан үнэмшиж хэмээн инээж дооглоод, сүүлд нь сургамжилж:

	— Үгүй, найз минь, бид зассан чулуугаа гэртээ хураагаад байдаг улс биш. Хийж дуусав уу, үгүй юу захиалсан хүнд хүргэж өгөх буюу эсвэл хот руу тээдэг юм даа. Хотод зүгээр авчих шахдаг ивээлт хүмүүс олон бий. Нэгэнт л ачаад гарвал буцааж авчралтай биш дээ. Гэрт зөвхөн чулууны хэлтэрхий л хоцорно. Тэр хайран юмыг яах ч аргаа олохгүй юм. Цөхөөд зам дээр асгая гэж бодлоо. Манайхан юу ч хэлэхгүй юм. Холоос яваа хүн л үзүүртэй чулуу зам дээр асгаж, морины хөл хугалж, тэрэгний дугуй эвдэж гүйцэх нь гэж хараал тавьж байх юм гэв. 

	— Хүн бүрийн санаанд тааруулах хэцүү юм даа! Манай эндхийн зам өнгөлж, цагаан лав түрхэж зүлгээгүй болохоос гантиг чулуу дэвссэн гэдгийг хүн мэдэхгүй байгаа юм гэж хошигнон өгүүлж билээ. 

	Энэ сонин тохиолдол бодит үнэн явдал, хүний үгийг буруу ухаарсан төсөөлөл хоёр зөрүү байдгийн жишээ болж миний санаанд үлдэж хоцорсон юм. 

	Хээрийн заводод анх очиход ийм зөрөө байсныг би санаж байна. Ирээд нүдээр үзэхэд хүний ярьсантай яг тохирч байсан боловч миний төсөөллөөс хавьгүй хол зөрүү байж билээ. 

	Юуны өмнө хэлэхэд, Хээрийн завод нүхэн дотор байдаг гэсэн нь оргүй худал байсан юм. Заводын суурины ихэнх хэсэг далангаас намхан боловч тэгш газарт байрлажээ. Бид Сысерть Северийн заводод өндөрлөг газраас заводын цөөрөм рүү уруудсан гудамжинд сууж байсан учир тэнд саруулхан, цэлгэр уужим, дотор уужим байсан нь мэдээж билээ. Гэтэл далангийн шороонд бараг тулсан эндхийн урт, нарийн гудамжинд ирэхэд бөглүү нүхэн дотор байгаа мэт санагдсан юм. 

	Хээрийн заводыг буйд зэлүүд газар болохын нь хувьд нүхэн дотор байгаа юм шиг гэж хэлж болохыг төдхөн ойлгосон билээ. Тэр үед Челябинск орсон төмөр зам байгаагүй бөгөөд Хээрийн завод бусад төв суурин газраас «тасархай» байжээ. Север, Хээрийн заводын хооронд арай илүү хөл хөдөлгөөнтэй байсан боловч зөвхөн Хээрийн заводоос хүн явдаг ганц талын хөдөлгөөн байв. Северийн заводод нүүрс түлээ хүргэж, буцахдаа цутгамал болд тээдэг байлаа. Северийн заводыг дайрч гардаг энэ замаар Екатеринбург хот руу төмөр, гулдмай зэс зэрэг бэлэн бүтээгдэхүүн тээдэг байсан билээ. «Хот ордог зам» цааш нь Кургановка тосгоны дэргэд Чус гол дээгүүр тавьсан гүүрээр гараад, Уулын халх тосгоныг дайрна. Зөвхөн хавар Кургановка тосгоныг дайрч явдаг бөгөөд зун Чус гол татрах үед болон өвөл цагт аль болохоор газар «дөтөлж» явдаг байжээ. 

	Үнэндээ дөтөлж болж байсан эсэхийг би хэлж мэдэхгүй байна. Ойн зам аль нь ч гол замтай адилгүй бөгөөд Уулын халх гэдэг цайзыг заавал дайрч гардаг ажээ. Хээрийн заводоос гарсан жинчид энд ирж хоноод өглөө эртлэн гарч Екатеринбург орж ачаагаа буулгаад, орой эргэж ирж хонодог байлаа. Магадгүй, энэ нь төмөр, зэс тээсэн жингийн цувааг буу зэвсэгтэй хүмүүс Уулын халх хүртэл хамгаалан дөхүүлж өгдөг байсан үеэс заншил болж үлдсэн байж болох билээ. «Хотын» замаар Хээрийн заводыг дайран Уфалей, Касли, Кыштым рүү хөсөг явдаг гэж үзэж байсан нь үнэн хэрэгтээ тийм биш юм. Тэр зүгт Екатеринбургээс Сысертийг дайрдаг гол замаар явах нь дээр гэж үзэж байжээ. Хээрийн заводоос Уфалей орох хэрэг хэнд ч байсангүй. 

	Хээрийн заводоос баруун зүгт гарсан дардан зам ч байгаагүй. Сысертийн заводын дэвсгэр нутаг баруун хэсэгтээ Ревдин, Уфагийн бага судлагдсан нутагтай хил нийлдэг. Тэр хавийн мянга гаруй хавтгай дөрвөлжин километр нутаг ойгоор бүрхэгдсэн бөгөөд тэр ой Уфагийн системийн Няза, Бардым голоор ойт хээрийн бүстэй нийлдэг. Энэхүү ой модтой нутагт хүн орогнох сууц гэвэл хадланчдын урц, анчдын жижиг байшин, мод нүүрсэлдэг хүмүүсийн нүхэн гэрээс өөр юу ч байсангүй. Хур бороо ховор, өвс муутай жил Хээрийн заводынхон Няза голын ойт хээрийн бүсэнд ирж өвс хадаад, цас орсон хойно зүдэрч байж чаргаар татаж авдаг байжээ. Бардым голд очиж бөөрөлзгөнө түүнэ. Тэнд бөөрөлзгөнө тун элбэг учир бараг үйлдвэрийн чанартай бэлтгэж болох ажээ. 

	Хээрийн заводоос баруун зүгт одсон хөсгийн зам байсан боловч газар нь хэцүү, явган буюу сул унаатай явахаас өөр аргагүй байжээ. Сысертийн тойргийн бусад заводыг бодвол Хээрийн завод морь унадаг бүсгүйчүүд олонтой байлаа. 

	«Хол ойрын хүний бараа бараг харалгүй» олноос тасархай долоон мянга гаруй хүн оршин суудаг «хээрийн заводын нүх» гэгч үнэндээ ийм л байсан билээ. 

	Иймд би Хээрийн заводын тухай бусад төсөөллөө ч өөрчлөх хэрэгтэй болсон юм. 

	Голын эрэг орчмын гудамж бүр ч замбараагүй байв. Ногооныхоо хашаанд алт хайж ухсан нүх харагдаагүй боловч заводын суурины ойр хавьд тунгаасан элс зөндөө байлаа. Зэрлэг саримс түүе гэвэл хаана ургадгийг урьдаар мэдэх хэрэгтэй. Нөгөө анхилуун үнэртэй жодоо нь нарсан ойд цацсан юм шиг энд тэндхэн ургажээ. «Шар өнгөтэй бөх жимс» нь хатуу, амтаар базаахгүй байлаа. 

	Миний бодлоор эндхийн заводын байшин барилга өөр заводын барилгаас онц ялгагдахгүй байж билээ. Тэр үед ажиллаж байсан зэс хайлуулах заводын барилга миний анхаарлыг их татав. Намхан, ерийн тоосгоор барьсан зузаан ханатай бөгөөд томхон төмрийн дархны газартай төстэй байлаа. Дотроо гэрэл гэгээ муутай боловч нарийхан цонхны хажууд хананд байгаа ширмэн хавтан дээр бичсэн бичгийг уншиж болохуйц ажээ. 1702 онд думийн даамал Виниусын тушаалаар уг заводыг үндэслэн байгуулав гэж бичсэн байлаа. 

	Би тэр даамлыг хийдийн даамалтай адилхан хэмээн бодож заводын ажилд яаж оролцож байсан бол гэж их сонирхож байснаа санаж байна. Гэвч миний судалгаа амжилт олоогүй билээ. 

	— За даа юу ч гэж бичсэн болно. Үнэхээр тийм хүн байсан ч байж мэднэ. Оргүй худал юм бичсэн ч байж болно гэж томчуул миний үгийг ойшоодоггүй байсан юм. 

	Харин миний үе тэнгийн нэг залуу бах ханамаар нэгэн төсөөлөл хэллээ. 

	— Чи эднийг ямар гэж бодож байна! Хашир даамал бий шүү. Эндхийн хийдэд үүдэн шүдээ булга цохиулж явсан нэг даамал бий. Тэр даамлыг хэнээс ч илүү сайхан халбаган дэгээ хийдэг гэж ярилцдаг юм. Энэ даамлуудыг мэдэх арга байхгүй шүү! Энэ Виниусээс чинь дээргүй шунаг архичин даа гэж ярьж билээ. 

	А. А. Виниусийн нэртэй дурсгалын энэ самбар Английн сурвалжтаны цэцэрлэгийн модон дээрх турлиахын үүрнээс ялгаагүй юм байжээ гэдгийг би хожим нь гадарлах болсон юм. Диккенсийн бичсэнээр, Англид турлиахын үүрийг он жил удсан эртний цэцэрлэгийн шинж тэмдэг гэж их хүндэлдэг байсны адил Уралын заводын эзэд миний завод л эрт үеийн завод гэж бие биедээ гайхуулахаас буцдаггүй байсан ажээ. Арамилийн хүдэр таньдаг хүмүүсийн нээсэн Гумешкийн уурхайг Виниусийн тушаалаар 1702 онд судалгаа хийсэн бөгөөд зөвхөн 1724 онд Генниний үед завод байгуулж эхэлсэн учраас дурсгалын самбарт Виниусийн нэрийг бичсэн нь талаар ажээ. 

	Зэс хайлуулах заводын дотоод төхөөрөмж, ялангуяа зэс хайлуулдаг нэг зуух энэ завод хамжлагат нийгмийн үеийн эртний завод болохыг дурсгалын самбараас илүү тодорхой хариулж байлаа. Тэр зуух нь дээд талдаа амтай, тал бүрээс нь агаар үлээх зургаа зургаан нарийн гуурстай ширмэн сав юм. Зэсийг хэрэггүй хольцоос цэвэрлэхийн тулд хайлсан зэсэн дээр нунтаг нүүрс хийж, агаар хүчтэй үлээлгэн хальсалсан нойтон хусаар «хутгадаг» байжээ. Хус модны шүүс тэрхэн дороо зэсийг даргитал буцалгах бөгөөд зэс хайлуулах зуух «хөөс сагуулан тургиж» эхэлнэ. Зуух «хөөсөө тургиж гүйцэхэд» зэс цэврээр ялгарна. Хэвд цутгасан зэс хагас пүү жинтэй жижиг хавтан болж царцана. Жижиг хавтанг тэр үед гулдмай гэж нэрлэж байжээ. Зэс гулдмайг заводын хашаанд зарж борлуулж, Екатеринбург хот руу тээвэрлэдэг байсан юм. 

	Хус мод зэсийн ховор үнэт хольцыг ялгаруулж чаддаггүй байсан боловч «зэсийн хөөсийг» тун их сонирхдог байжээ. Томчуул тэр хөөсийг яс бэртэх, ивэрхий зэрэгт тус болж анагаах чадалтай гэж үздэг байлаа. Хүүхэд багачуул зэсийн хөөсний царцсан үрлийг цуглуулж тоглох буюу арилжааны тэмдэгт болгодог байлаа. Тэд царцсан үрлийг том жижиг, өнгө зүсээр нь ялгаж, нэг ширхэг үрлийг арав, хорин шагайнаас солино. Цайвар өнгөтэй том үрлийг их үнэлдэг бөгөөд мөнгөний хольцтой гэж ярьдаг байсан боловч оргүй худал билээ. Ямар ч туршлагатай мастер зэсийг хус модоор «хутгалаад», давтамтгай чанартай болгоход саад болдог албин, диц, висмут, хүнцэл зэргийн нэгдлийг ялгаруулж дийлнэ үү гэхээс алт мөнгө хоёрыг ялгаруулж чаддаггүй байсан юм. 

	Тэрхүү хуурамч дурсгалын самбар алга байлаа ч гэсэн зэс хайлуулах зуух хамжлагат ёсны үед байсан янзаараа үлджээ гэдэг нь нялх хүүхдэд ч ойлгомжтой билээ. Зэсийн хүдрийг төмөрлөсөн гуалин нүдүүрээр буталж байсан нь магад бөгөөд «зэс хайлгаж чаддаг хүмүүс» зэсийг хайлуулж, хус модоор хутгаж «хөөсийг ялгаруулан цэвэршүүлээд» шанагаар зөөж, заводын цахлай шувууны зураг бүхий хэвд цутгаж царцаадаг байжээ. Гагцхүү ялгаа нь гэвэл хамжлагат ёсны үед зэс хайлуулдаг хэд хэдэн зуух байсан бол одоо зөвхөн хамгийн сүүлийнх нь үлдэж, удаан завсарлагатай ажиллах болсон ажээ. Өвгөн дархнууд Гумешкийн уурхайн хаягдлаас ганц хоёр мянган пүү зэсийн хүдэр ялгаж авч хайлуулаад гулдмай болгон царцааж зуухыг тодорхойгүй хугацаагаар хаадаг байжээ. Далаад оны үед усанд автсан Гумешкийн уурхайг бүр хэрэггүй боллоо гэж орхиод, засаж сэлбэе гэж бодохыг больсон байна. Тэр уурхайн хамт зэс хайлуулах үйлдвэрлэл мөхжээ. 

	Би Зэст ууланд юунаас ч илүү мэхлүүлсэн юм. 

	Хээрийн заводод ойртож явахдаа санаанд хоногшсон тэр Зэст уулыг олж харъя гэж хайж байсан билээ. Заводын эргэн тойронд Уралын хувьд жирийн бөгөөд шилмүүст ойгоор хучигдсан уулс бишгүй байсан боловч Зэст уул гэгч нь энэ байх гэмээр уул ер харагдаагүй юм. Заводын суурины голын чанадах хэсэгт асга хад нь ирмэглэн гол руу хатгаж орсон нэг уул байлаа. Энэ чинь Зэст уул биш үү? гэж асуухад, хөтөч маань Бодлон уул гэдэг юм гээд:

	— Энэ ууланд Пугачев гурван өдөр бодол бодон суусан учраас Бодлон уул гэж нэрлэх болсон гэлцдэг юм хэмээн тайлбарлаж өгч билээ.

	Энэ яриа надад сонин санагдсан боловч би:

	— Зэст уул гэдэг чинь аль вэ? гэж дахин асуулаа. Хөтөч хуруугаараа зааж:

	— Байшингийн цаанаас харагдахгүй байна гэлээ. 

	Ийм үг сонсмогц миний төсөөлж байсан уул юу ч биш болсон юм. 

	«Байшингийн цаанаас харагддаггүй ямар уул байх бил ээ! Үзтэл доворхуу л юм байх нь дээ!» гэж би бодлоо. 

	Хэд хоногийн дараа Гумешкийн уурхайд ойрхон очиж хараад гомдохдоо арай л уйлчхаагүй билээ. Уул гэмээр юм юу ч харагдсангүй, уйтгар дүүрэн тал газар байлаа. Ядаж өвс ургамал нь хүртэл тачир сийрэг ажээ. Хагас дутуу сэрвийж байгаа сургааг хашаа, нурж дарагдсан уурхайн аман дээр үлдсэн татах булын хэмхэрхийнээс өөр юу ч байсангүй. Гумешкээс буцаж ирээд, мэхлэв гэж аавын «буруутайг батлах» гэж махран зүтгэхэд, аав минь урьд адил тайвнаар:

	— Зэст уул гэдэг чинь уурхай гэж би чамд хэлсэн шүү дээ. Урьд тэндээс зэсийн хүдэр ухаж байсан юм болохоор уурхай гэлгүй яах вэ дээ. Хүдрийг уулан дотроос авдаг биз дээ. Гагцхүү зарим уул газраас дээш, зарим нь газар доор байдаг юм гэлээ. 

	"Мөн хачин юм хэлдэг хүн ээ! Нүдэнд л өртөхгүй бол ямар уул байх вэ дээ!" гэж бодсон юм. 

	Эмээ ээж минь Сысертид «гэр сахиад хоцорсон» болохоор би буруушаан зэмлэж чадаагүй юм. Бичиг үсэг мэддэггүй хүнд захидал бичээд ч нэмэргүй. 

	Манай эмээ бас хачин хүн шүү! «Уншиж бичиж сур! Би зааж өгье!» гэж хэчнээн гуйж ядлаа даа. «Хүү минь, хождож дээ, Эмээ нь дал шахаж явна» гэж хэлдэг байж билээ. Жар гарсан ч гэсэн бичиг үсэг сурсан бол аштай байх уу даа!

	Зэст уул, Хээрийн заводын нүх, зэрлэг саримс, шар өнгөтэй бөх жимс элбэг гэж ярьж байсныг нь санахаас уулзангуутаа эмээгээ сайн зэмлэж авъя даа гэж бодоод санаа тайвширсан юм. Гэвч би эмээгээ зэмлэж чадаагүй билээ. Би эмээ ээжтэйгээ уулзахдаа Хээрийн заводын тухай буруу төсөөлөлтэй болсон маань хэний буруу байсныг сайн мэдэж авсан байлаа. 

	 

	 

	 

	III

	Хээрийн завод оршин тогтнож байгаа хугацаа, хүн амын олон цөөнөөр Сысертийн заводын тойрог дотроос тэргүүн байранд орж байжээ. Үнэнийг хэлэхэд Сысертийн хошууны хүн ам ерээд оны үед арван нэгэн мянга гаруй байсан боловч Сысерть, Дээд завод, Ильины завод, Кашина тосгон гэсэн дөрвөн суурин газарт хуваагдаж байлаа. Хээрийн завод дангаараа нэг хошуу болох бөгөөд долоон мянга гаруй хүн суудаг заводын ажилчдын суурин байжээ. Северийн завод, Ташуу гарам тосгоныг багтаасан Северийн хошуу дөрвөн мянга хүрэхгүй хүнтэй багахан хошуу юм. 

	Тэгэхэд заводын тойрог дахь үйлдвэрийн тоног төхөөрөмж тэр үеийн заводын суурины хүн амын тоонд урвуу харьцаатай оногдож байлаа. 

	Северийн хошууныхан бусдаас арай илүү байдалтай байсан юм. Тэнд ширэм хайлуулах зуух хоёр, цойлбор зуух нэг, болд хайлуулах зуух тус бүр нэг ажиллаж байв. Северийн завод таван зуу гаруй ажилчинтай байсан гэж бодоход 8 буюу 7 хүний нэг нь заводод ажиллаж байжээ. 

	Арван нэгэн мянган хүнтэй Сысертийн хэсэгт ширэм хайлуулах зуух хоёр, цойлбор зуух нэг, хийн пудлинг найм, ширээх зуух зургаа, гөлмөн төмөр цувих зуух гурав, улайсгах зуух хоёр, ширэм дахин хайлуулах жижиг зуух хоёр байжээ. Мянга нэг зуун хүн заводод ажил хийж байсан нь арван хүн тутмаас нэг нь ажилтай байжээ. 

	Хээрийн заводын хошууны долоон мянган хүнд хийн пудлинг дөрөв, ширээх зуух дөрөв, зэс хайлуулдаг хуучин зуух нэг ноогдож байжээ. Зэс хайлуулах зуух «хуучин уурхайн хүдрийн цөвдөл» цуглуулж хааяа хайлуулдаг байсан цаг. Заводын хэмжээгээр гурван зуун тавь хүрэхгүй ажилчинтай бөгөөд хорин хүн тутмаас нэг нь заводод ажилтай ухаантай байжээ. 

	Заводын энэ онцлог тал арван нэгэн настай жаал хүүд илт байсан нь ойлгомжтой хэрэг. 

	Хүүхдүүдийн дунд нэлээд дэлгэрсэн «аав чинь хаана ажил хийдэг вэ?» гэсэн асуултад «юм гагнадаг», «ширэм хайлуулах зуухан дээр ажилладаг», «механикийн цехэд ажилтай», «дээд завод руу явдаг», «Ильиний гөлмөн төмрийн заводод ажилладаг» гэж Сысертийн багачуул хариулна. Гэтэл Хээрийн заводын багачуул «бид чинь бааюуны дэргэд утуулдаг улс», «мод цогшуулдаг», «адуу малладаг», «эмнэг унадаг», «бааюу дээр очиж хүмүүст ажил хийдэг», «алт, хүдрийн уурхайгаар тэнүүчилдэг», «алт гээчхээд элс шагайж явдаг», «Дархны газар хоол олж иддэг», «өвлийн цагт ан гөрөө хийдэг», «жижиг гар урын ажилтай» гэж огт өөр хариу хэлдэг билээ. 

	Ийм ажлыг гагцхүү мод цогшуулдаг буюу, олон адуутай айлын хүүхэд бахархан ярина уу гэхээс бусад нь урам хугарсан байдалтай тоомсоргүй ярьдаг нь томчуудаа дуурайж байгаа нь лавтай. 

	Тэр үед Хээрийн заводод удам судраараа мод цогшуулж байсан хүмүүсийн амьдрал хагас зэрлэгдүү, хүнд хүчир байсан боловч харьцангуй өег амь зуудаг байжээ. Тэд жилийн ихэнхийг ой хөвчид өнгөрүүлдэг, хүн бүл олонтой, адуу малтай улс байсан ажээ. Халуун зунаар өвсөө хадаж авчхаад бусад улиралд гуалин цуучиж өрөх, булах ажил хийх бөгөөд хүүхэд, эмэгтэйчүүл хүртэл оролцдог юм. «Бид чинь бааюуны дэргэд утуулдаг улс», «мод цогшуулдаг» гэсэн хариулт зөвхөн эцгийн юу хийдгийг төдийгүй удам судраараа хийж ирсэн тэр ажилд өөрсдөө оролцдогийг хэлсэн хэрэг билээ. Өсвөрийн багачууд тэр бүр энэ ажлыг магтаж бахархдаггүй байлаа. 

	— Бааюунаас арьс яс хоёр болоод эргэж ирдэг. Өвгөн аав биднийг өлсгөж, зовоож гүйцлээ. Түүний санаагаар бол загасны махаар хоол хийж, өлөн зэлмүүрээр ажлын хойноос зүтгэж байвал болох нь тэр. «Залхууралгүй ажил хий! Эцэг эхээс чинь айхгүй торлогдоно шүү!» гэхээс өөр юм мэддэггүй хүн дээ гэж гомдол гаргаж ярьдаг байлаа. 

	Өсвөрийн багачууд, ялангуяа «хөхүүл хүүхдээ дагуулаад ойд ирсэн» залуу хүүхнүүдийн байдал туйлын хүнд байсан бөгөөд гагцхүү гэрийн эзний хатуу захиргаа л мод цогшуулагчдын гэр бүлийн холбоог тогтоож чадаж байжээ. 

	Хөлсөөр ажил хийдэг хүмүүсийн хүнд байдалтайг ярихын хэрэггүй билээ. Харанхуй бүдүүлэг нөхцөлд хагас өлсгөлөн байдлаар аж төрж, «борви бохиролгүй» зүтгэж яваа зовлонгоо эдэлсэн эдгээр хүмүүсийн авах хөлс мөнгөнөөс бас хасдаг байжээ. 

	Мод цогшуулагчид онцгой явцуу зожиг амь зуух бөгөөд өөрсөдтэйгөө адилхан мод цогшуулдаг хүмүүстэй «дотно төрөлсөг» байдаг юм. «Гаднын» бүсгүйчүүд сайн дураар нүүрс бэлтгэдэг хүний хүүхэн болж бааюуны хүнд хүчир ажилд цөлөгдөх нь үнэхээр ховор байсан билээ. 

	Ийм нэг айлтай «бид садан төрлийн холбоотой» байсан тул би тэдний аж амьдралыг ойр тулж хардаг байлаа. Тэдний суудаг байшин зайтай, «үүднийхээ пингээс шууд ордог зочдын тасалгаатай», гэвч тэр тасалгааг ер ашигладаггүй байв. «Авдартай хогшлоо өгөрч хуучирна» гээд тэр тасалгаандаа галладаггүй сэн. Огтоно хулгана үүрлэнэ гэж тэр тасалгаанд идэх юм барьж ордоггүй байлаа. Өрхийн доторх хүүхний тоогоор зочдын тэр тасалгаанд гурван янзын шалавч дэвсээд дээрээс нь сийрс хаясан байдаг. Зочдын тасалгаанд «бүрэн төхөөрөгтэй» гурван ор байх авч хэн ч тэнд унтдаггүй байлаа. Тэнд бас гурав «давхарлаж хураасан» авдар, огт хэрэглэдэггүй сав, суулга өрсөн шүүгээ бий. Энэ бүхэн тэдний «Хэнээс ч дутуугүй амь зуудгаа» харуулах гэсэн үзэсгэлэн мэт бөгөөд тэрхүү уйтгартай гэр бүлд амь зууж явах тавилантай хүүхнүүдийн цорын ганц зугаа байжээ. 

	Гэрийн эзний эх хөгшин, бэрийн хамт гэрээс гарахгүй тэр айлын «ажлыг гардан» эрхэлж, бааюуны ажилд аваад явж болохгүй балчир хүүхдүүдийг харж хандаж, ажилд явсан хүмүүсийн хойноос өгөх талх барина. Цаадуул нь тэнгэрийн байдлыг харж байгаад долоо хоногт нэг буюу хоёр удаа талх авахаар ирэхдээ шөлтэй хоол хийх хатаасан загас, будаа тариа авч буцна. 

	Тэр айлын хүмүүс ажлаас эргэж ирээд бааюу түлж байхдаа сууж байсан газрын доорх нүхэн гэрээс ялгалгүй жижигхэн байшинд толгой хоргодно. 

	Ийм айл ер бусын чанга журамтай байна гэж бодоход хачин санагдаж билээ. Хүүхэд багачуул, хүүхнүүд төдийгүй, нас биед хүрч эхнэр, хүүхэдтэй болсон харчуул хүртэл аж ахуйн аар саар юмыг асууж эцгийнхээ нүүр өөд харахдаа далдичиж сүрдэх ажээ. 

	Гэрийн эзэн тэр өвгөн «Эд хогшил дүүрэн хураасан зочдын тасалгаа», хашаа дүүрэн мал сүрэгтэй болохын тулд «өрхийн бүх хүнийг ажил хийлгэж зовоодог» байжээ. 

	Гэвч тийм чанга өвгөн уян сэтгэл гаргадаг нь сонин байлаа. Гэрийн эзэн өвгөн жил бүр агтаасаа хоёр гурвыг зарж борлуулаад «тал нутгийн эмнэг хангал адуу» худалдаж авна. Энэ нь «хямд үнээр ховор сайн адуу олж авах гэсэн өвгөний харуу зан байж болох юм. Өвгөн, худалдаж авсан эмнэг адуугаа өөрөө унаж эдэлж сургах бөгөөд гэрийнхээ хүмүүсээс илүү зөөлөн харьцана. Цаадуул нь заримдаа гэрийн эзний энэ уян сэтгэлийг ашиглаж «аврагддаг» байв. Аль нэг бэр нь өвгөний анхаарлыг самууруулж гэрээс нь түр ч гэсэн хол явуулахын тулд:

	— Аав аа, Игренька чинь зөв талынхаа хойд хөлийг ажаад байна уу даа? гэж асууна. 

	— Дуу, яаж байна вэ гэж чамаас хэн асуув гээд өвгөн зандравч төдхөн, — Аль хөлөө гэж хэлэв, чи? гэж асууж аваад адуу руу яваад өгнө. Нэг гараад явбал мөддөө эргэж ирдэггүй ажээ. 

	Өвгөнтэй ярьж хэлэлцэхээр ирсэн хүн бас эхэлж адууны тухай яриа үүсгэдэг байлаа. Адууны тухай ярихдаа өвгөний үг нь олширч, хийморь нь сэргэх бөгөөд нүсэр том биетэй, болхи өвгөн ачааны морины тухай биш харин хатирч, жороо морины тухай ярих дуртай нь гайхмаар билээ. Гэвч яриа ажил хэрэг тийш хандахад өвгөн: «Би мэдэхгүй», «бодож болгоох хэрэгтэй», «миний ажил биш», «надад хамаагүй» гэсэн цөөхөн үгээр хариу хэлнэ. 

	Ажил үйлс, аж ахуйн хүрээнд хатуу хязгаарлагдсан ийм хэвшил тэр өрхийн хүн бүрийн заавал мөрдөх зүйл байжээ. 

	Жаал хүүгээ «сургуулийг нь төгсгөе» гэж гуйхад өвгөн:

	— Бичиг үсгийн боловсрол түүнд ямар хэрэгтэй юм бэ? Нэрээ тавьж чаддаг байвал бол оо биз. Бидний ажилд үүнээс илүү юм хэрэггүй гэж хариулдаг байв. 

	Хэрэв бүсгүйчүүл өрөөл бусдын ажил явдлыг яривал,

	— Чи дуугай бай! гэж зандарна. 

	— Буу шийдэм төхөөрөх гээ юу? Сурын амт үзье гэж бодоод байна уу? Ан гөрөө гэдэг чинь ажил биш, нас өтлөхийн цагт амь зуулгад нэмэр болохгүй гэдгийг мартахгүй болтол чинь гөвшөөд өгье гайгүй гэж хэлнэ.

	«Загас жараахай хөөж дэмий цагаа барах юм бол хэн ажлаа хийх юм бэ?» гэж айл бүрийн хүүхдэд байдаг загасны уурга авч байхыг хүртэл хориглодог байжээ.

	— Мод унагаж байгаа газраас ан гөрөөс зайлж холддог, мод цогшуулдаг хүнээс ойн эзэн савдаг айдаг гэж ойн амьдрал, жигтэй хачин зүйлд хатуу чанд ханддаг ажээ.

	Энэ тухай өвгөн, хүүхэд багачуудад санамж болгон ингэж ярьдаг байжээ:

	— Намайг бага байхад ийм нэгэн явдал тохиолдсон билээ. Би Азовка бүсгүйн тухай дөжиртлөө сонссон. Тэр жил Азов уулын дэргэд ажил хийж байхдаа тэр бүсгүйн барааг анх харж билээ. Одоо болтол санаанаас гардаггүй юм... Би харанхуй шөнө майхнаасаа мөлхөж гараад Азов уулын зүг гөлөрч зогстол сэгсийсэн үстэй, аймшигтай юм тэр уулын дотроос гарч ирэх харагдлаа. Тэр амьтан амаа ангайж, араатан мэт муухай дуугарсан юм... Би майхандаа гүйж ороод аавыгаа сэрээлээ. Талийгаач аав минь сур шүүрч аваад «Ойд яаж амь зуухыг чамд сургаж өгье. Азовка бүсгүйг гөлрөөд байвал юу болдгийг чамд заагаад өгье!» гэж хэлээд намайг ороолгож гарлаа. Тэр үеэс хойш надад ийм явдал тохиолдоогүй билээ. Эцгийгээ ингэж зааж сургасанд баярлаж явдаг юм даа, би.

	— Хэн тэгж муухай дуугарсан юм бэ? гэж асуухад, өвгөн:

	— Айхад л тэгж амьтан муухай дуугарах шиг санагдсан нь тэр. Аав минь сураар ороолгоод чимээгүй болгосон юм гэж хариулаад, — Юмыг яг цагт нь ухаарна гэдэг ийм л ач тустай байдаг юм шүү гэж сургамжлан нэмж хэлэв.

	«Үе улиран мод цогшуулж ирсэн» бусад өрх айл бас л иймэрхүү янзтай амь зуудаг байжээ. Тэд өөрийн хэрэгцээ, эрх ашгийг хүртэл хязгаарлан эмэгтэйчүүд, өсвөрийн багачуулын хөдөлмөрийг хайр найргүй мөлжиж, хангалуун чинээлэг амь зуулгатай болжээ. Харин ийм айл өрх цөөвтөр байсан бөгөөд заводын бусад хүмүүсийн дотор харь улс шиг санагддаг байж билээ. 

	«Чөдрийн ганц морьтой» айлын хувьд ярих ч хэрэггүй юм. 

	Нэгэнт ачаа тээврийн хөлс туйлдаа хүртэл хямдарсан учир тэд бараг л гуйлгачин маягаар амь зуудаг байлаа. Екатеринбург хотод зургаан мод дөхүү байгаа Северийн заводоос ачаа тээвэрлэхэд Хээрийн заводоос ачсанаас илүү хөлс авдаг болжээ. 

	— Бид чинь хүнтэй адил улс биш шүү. Хэчнээн л хол явбал төчнөөн бага хөлс авдаг гэж хошигнон ярьдаг байж билээ. 

	Хээрийн заводод зэс хайлуулагчид, чулуу, модны дархнуудын хүчийг ашигладаг дархны хоёр гурван газар байсан юм. Тэнд нүүр гарын гантиг чулуун угаагуур, чулуун өрцтэй ширээ, гантиг чулуун хөлөгтэй даам, лааны суурь, бичгийн хэрэглэл зэрэг зүйлийг урлана. 

	Булшны хавтан, хөшөөнөөс гадна Хээрийн заводынхны хийдэг юмсыг урлаж, зах зээл дээр арилждаг гантиг чулууны заводын гар урчуудтай өрсөлдөх хэрэг тэдэнд гарчээ. Гантиг чулууны заводын гар урчуудын юм хийдэг чулуу нь зөөлхөн, засахад хялбар учир хийсэн зүйл нь хямд төсөр гардаг байв. Ийм нөхцөлд Хээрийн заводын дархны газрын урчууд, зөвхөн хийсэн эдийнхээ чанарт л найдах хэрэгтэй болжээ. Иймд «чулууны ид чадлыг олж харж» чулууг «ухаантай хүний ойд бууж, тэнэг хүний сэтгэлийг зовоохоор» металл, модонд шигтгэж мэргэшсэн, ёстой уран хүн л Хээрийн заводын «дархны газарт хоол хороож» чадах байлаа. Тэр үед ногоолин чулуугаар ханцуйны товч, гоёлын хатгуур зүү зэрэг аар саар юм хийдэг байсан боловч дээр үеийн ногоолин чулууны урчуудын тухай яриа чулууны дархнуудын дунд түгж дэлгэрсэн хэвээр байлаа. 

	Тэр дархны газрууд жижиг эздийн гарт байсан нь мэдээж бөгөөд тэдний хоорондын өрсөлдөөн мэргэжсэн ажилчдыг эрхэмлэн үнэлэхэд хүргэсэн боловч туслах ажилчдын аж байдал туйлын золгүй байсан юм. 

	«Жижиг гар урлал эрхэлдэг гэсэн нь» юуны өмнө гуталчин хүнийг хэлж байсан бөгөөд хааяа оёдолчин, модны мужаан, нимгэн төмрийн дархнууд ордог байжээ. Бас хүний санаанд оромгүй хачин юмс урладаг хүн ч байсан юм. Би Хээрийн заводод ирсэн өдрөөсөө эхлэн тийм нэг хүний урласан юмыг үзсэн билээ. 

	Бид хээрийн заводод ирээд мужаан хүний «дархны байшинд» байрласан юм. Тэр өвгөн дархан зун цагт хашаан дотроо саравчинд ажлаа хийдэг байсан учир дархны нь газар зуны цагт сул байдаг ажээ. Хурц багажаар мужаан хийж байгаа туршлагатай хүнийг хүүхэд их сонирхдог хойно доо. Би тэр өвгөний дархны ширээний ойр хавь эргэлдэж байгаад «тэр өвгөн ахад туслахад бэлэн байгаагаа» хэллээ. Дархан «ах» ааш зангаар сайнгүй бөгөөд өөрийн ашгийг бодож, надад багажаа өгсөнгүй. Харин хийж байгаа юмыг нь барьж байж өгөх, цавууг нь дөхүүлэх зэрэг аар саар тус хүргэе гэхэд татгалзсангүй. 

	— Чи тавиур өөд авираач. Цаад буланд нь гурван банз бий. Харахад андашгүй цайчихсан банз байгаа. Аль өргөнийг нь надад буулгаад аль гэж нэг өдөр хэллээ. 

	Алив чи үүнийг харуулдаад тэгшлээдэх! гэж одоо л нэг хэлэх нь дээ хэмээн бодоод би шат өөд авирч тавиур дээр гараад, айсандаа болж арайтай л савж унаагүй билээ. Тэр банзан дээр хүний толгойн барималтай «дийз» хэд эгнүүлж өрсөн байлаа. Жирийн банш аягалдаг дийзтэй адил бөгөөд гагцхүү хүний толгойны дүрс нь нохой шиг хөсрий цагаан өнгөтэй ажээ. Зориуд хүн «айлгах» гэсэн юм шиг толгойны дэргэд цус урсаж хатсан улаан толбо харагдсан боловч ёстой хүний толгой биш гэдгийг тааварлахад хялбар байлаа. Гэсэн ч эгнүүлж хураасан олон толгойны дэргэдүүр явахад айдас хүрмээр эвгүй байж билээ. Доош буулгаж өгөх хамгийн өргөн банзан дээр тэр дийз байсан нь бүр ч эвгүй байлаа. Банзыг авахын тулд аргагүйн эрхэнд тэр дийзийг өөр газар авч тавихдаа хөнгөн болохыг нь мэдэв. Толгой хөнгөн санагдсан нь намайг яагаад ч юм бага зэрэг тайвшруулж билээ. Тас цавчсан толгойг харахад аягүй байсан боловч өргөн банзыг доош буулгаад, тайван бууж ирэхэд дархан залирхуу байртай инээмсэглэж:

	— Айгаад үнхэлцэг чинь хагарах шахав уу? гэж асуув. 

	— Дуураймал толгой байна шүү дээ... гэж би хэллээ. 

	— Дуураймал нь ч дуураймал юм аа! гэсэн ч санамсаргүй үзэхдээ хүн заавал айдаг. Зарим нь нулимаад харааж зүхдэг юм. За, банзны ирмэг харуулдаад аль. Зурааснаас хэтрүүлж болохгүй шүү, болгоомжлоорой! гэж өвгөн хэллээ. 

	Миний эр зориг гаргасны шагнал энэ болж билээ. Юун ийм олон толгой байдаг юм бэ гэдгийн учрыг мэдэх сэн гэж боддог боллоо. Өвгөн дархантай ярьж суугаад, дүү нь тэр олон толгойг урласныг мэдэж авлаа. Дүү нь залуудаа бас л мужаан хийдэг байжээ. Хожим нь хот орж, бурхан урладаг газар ажил хийж, чинсээр барлаж сурсан ажээ. Тийм ур сурч гэртээ ирээд "мөнгө олж баяжъя" гэж бодоод Хутагт Иваны толгойг дийз дээр урлая гэж шийджээ. Шинэ сонин юм сурлаа гэж бодоод, «хүнээс нууж хийдэг» байжээ. Тэр дийзийг өдий төдий олныг хийж борлуулахаар авч гарсан боловч авах хүн ер олдсонгүй. Эхлээд «эрх тушаалтай баячуулынхаар» оржээ. Нэг хэсэг нь аймаар юм гэж хэлээд авсангүй. Нөгөө хэсэг нь бурхны хажууд тавих нүгэл гэв. Зарим нь бидэнд хэрэггүй гэж шууд хэлжээ. Ийнхүү авъя гэсэн амьтан олдсонгүй, бүтэл муутай төгсжээ. Албан хаагчдаас ч авах хүн гарсангүй. Ажилчид «тас цавчсан толгой» хийж худалдах гэсэн дархныг бүр элэг доог болгожээ. Тэгээд тэр «худалдаачин эр», «ичиж зовсондоо» заводоос явсан ажээ. Тэгээд хожим нь сонсвол, хувьсгалын салхи шүүрдэж зайлуулах хүртэл тэр дархан их баян явсан юм гэнэ билээ. Гэхдээ цавчмал толгой барлаж худалдсангүй, «тайж нар ордог бүсгүй зарцтай халуун усны газар» байгуулж баяжсан юм гэдэг. 

	Түүний урласан цавчмал толгой ийнхүү Хээрийн заводод хэвээр хоцорч, дүнсгэр царайлсан өвгөн дархан тавиур дээрээс банз буулгаад аль гэж мэдэхгүй хүнийг явуулж зугаагаа гаргаж суудаг болсон ажээ. 

	Архины лонх хийдэг шилээр «эрдэнийн чулуу», зэсийн үртсээр «шижир алт» хийж борлуулдаг, Уралын бусад заводын «урчуул» энд бас л байсан юм. Тиймэрхүү «мэргэжилтнүүдийг» олноороо мэддэг байжээ. Харин тэр урчууд өөрсдийн хийдэг «ажлыг» хөндлөнгийн хүнээс дуулсан юм шиг ярьдаг байлаа. 

	Ан гөрөө эрхэлдэг цөөн хэдэн хүн голчлон хандгай, янгир намнадаг байв. Заводын дэвсгэрийн баруун өмнөд хэсэг янгир элбэгтэй учир анчид өвлийн цагт хэдэн зуугаар нь хяддаг байв. Харахад сахлаг сайхан үстэй боловч туйлын хэврэг дах өмссөн хүн заводод бишгүй үзэгддэг байж билээ. 

	Дээр өгүүлсэн хэсэг бүлэг хүний дотор тээвэрчид олонх нь байжээ. Уул уурхайн ажилчид бүр ч олон байлаа. Тэдний зарим хэсэг нь «сангийн» гэж нэрлэгдэх боловч уурхайн эздийн мэдэлд байсан хүдэр, алтны уурхайд ажил хийх бөгөөд зарим нь хэд хэдээрээ жижиг артельд нэгдэж, алттай элс ухаж тунгаана. 

	Сысертийн заводын тойрог Уралын заводын бусад тойргийн дотор алт элбэгээрээ зард гараагүй ч гэсэн жилд хорь шахам пүү алт олзворлож тушаадаг байжээ. 90-ээд оны үеийн заводын тайланд ингэж бичжээ. Заводын дарга нар алтыг улсын үнээс гурав дахин хямд үнээр өг гэж шаарддаг байсан учраас алт эрэлчид аргыг нь олж «улсын үнэтэй ойролцоо үнээр», «өөр хүнд өгдөг» байжээ. Ийм учраас тэдний тушаасан алтны хэмжээг их нэмж тооцох хэрэгтэй ажээ. Алтны эрэлчдийн артель жижиг тархай бутархай, алтны дамчид авхаалжтай тул эздээс «хомсхон харамж авдаг ахлах мастеруудтай «ойр дотно харьцаатай» байсан хүн олсон жаал алтаа, өөр хүнд худалдан борлуулж чаддаг байжээ. «Уурхайн дарга нар ч нэхэл дагал болж хөөцөлддөггүй» байж гэж бодож болмоор ажээ. Үнэнийг хэлэхэд, тэр алт дамын худалдаачны гар дамжаад санд ордог байсан болохоор уурхайн дарга нар нэг их хожоо алдсангүй. «Алтны эрэлчдийн ажлын хөлсний ихэнхийг элс угаах эрх олгосны төлбөрт хураагаад авчихдаг газар түрээслэгчдийн хамжлагаас алт эрэлчдийг чөлөөлөх тухай» Уралын хуучин сонинд бичсэн өгүүллийг би хожим нь олж үзсэн юм. 

	Хээрийн заводын хавийн алттай элснээс цэвэр алт бөөн бөөнөөр нь элбэг олдог байжээ. Заримдаа бүр цөөхөн хүн хүч хүрэхүйц, өнгөн давхаргаас олдог байсан нь тэр дороо шуугиан дэгдээж, «азаар бөөн алт олддог» тэр газарт хүмүүс төдхөн цуглачихдаг байжээ. «Сангийн» хүдрийн болон алтны уурхайн ажилчдын зарим нь нүүгээд иржээ. Энэ эрэл хайгуул ихэнхдээ тохиолдлын чанартай бөгөөд зарим үед өдий төдий элс дэмий онгичиж, «үнэтэй цэнтэй чулуулгийг» «хэрэггүй» юмаар булж орхиж боловч заримдаа алт олдог ажээ. Гол төлөв тохиолдлын чанартай олдвор байсан боловч алт эрэлчдийн олон жилийн дадлага туршлага «аз дайрч алт олоход» багагүй тус болжээ. Алт элбэгтэй судал ихэвчлэн туршлага бүхий хүмүүст дайралдана. Үүнийг ерийн байдлаар:

	— Элс шороо онгилж нэвт гарсан хүн, алт олдох газрыг андахгүй, хүрз шороо хутгаад л байгаа эсэхийг мэднэ. 

	— Ахлах мастер бол алтыг номын дагуу л эрдэг. Гэтэл энэ хүн хад бутан дундуур туучиж яваад, дуртай газар ёотуугаа зоож, — Энд алт бий гэж шууд хэлнэ! Ингэж л олдог хүн дээ! Алдалгүй, үнэхээр олно шүү гэв. 

	— Энэ хүн ч хуучин газарт л хүрлээ бол ном хараад хэлэх шиг мэддэг юм гэж ярьдаг байлаа. 

	Ийм жирийн бөгөөд уг чанартаа үнэн тайлбарын зэрэгцээ өөр маягаар ухаарсан бодол байв. 

	— Ид шидтэй үг мэддэг байх. 

	— Туслахаар өгч байгаа юм заавал бий байх. Харин бидэнд хэлэхгүй байна. 

	— Аварга могойн мөр харсан гэж эртээр архины мухлагт сайрхаад байна билээ. Тэгээд л алт олж байх нь тэр!

	— Өвөг эцэг нь хашир, их юм мэддэг хүн байсан юм. Өвөг эцэг нь л хамаг нууцыг нээж өгсөн байх гэлцэнэ. 

	Огт туршлагагүй хүнд «алт элбэгтэй газар санаандгүй дайралдсан байвал» далдын үг, шинж тэмдэг мэддэг, далдуур өгдөг юм заавал бий гэдэг яриа улам хүч олдог ажээ. 

	— Хөх оч олж харснаас зайлахгүй. 

	— Зүгээр сууж байх шиг хэр нь чулууны хажууд могой гүрвүүл наадаж байхыг олж үзсэн байх. Олон могой гүрвүүл бөөгнөрөн ороолдож, толгойгоороо бие биеийг нударч байхыг харж дээ. Тэгээд тэр чулууг ажиглаж аваад хожим нь ухаж, гурван фунт алт олох нь тэр. Могой гүрвүүл наадаж байсан газар ийм гэгчийг мэдэж ав! гэлцдэг байв. 

	— Хуучин хүмүүсийн үлдээсэн ормоор оржээ. Тэгээд тэнд малтсаар байж хувиа борлуулж довоо шарлуулжээ.

	— Хуучин ором олж ухвал ч найдлагатай шүү. Юм мэддэг хуучин хүмүүс дэмий ором гаргаж орхих ёсгүй гэж ярьдаг байлаа. 

	Алттай газрын шинж тэмдэг болсон Аварга могой, хөх оч, цугларсан могой гүрвүүлийн тухай яриаг би заводын тойргийн Сысертийн хэсэгт сонссон бөгөөд харин хуучин хүмүүсийн тухай яриа миний хувьд урьд өмнө дуулаагүй сонин зүйл байсан юм. Энэ яриа Хээрийн завод хавь нутгийн онцлог байсан бөгөөд хүмүүс санаанаасаа зохиосон бусад дүрийн нэг адил Гумешкийн хүдрийн уурхайн түүхтэй холбоотой билээ. 

	 

	 

	 

	IV

	Өнгөрсөн үеийн амьдрал ямаршуу байсныг одоо төсөөлж мэд ээ биз дээ. 

	Завод ч мөхөж, ширэм хайлуулах зуух ч аль хэдийнээ унтарчээ. Зэс хайлуулдаг зуухнууд ч уван цуван бөхлөө. Гагцхүү боловсруулах цех л зөөврийн хагас боловсруулсан бүтэгдэхүүнээр алдаг оног ажиллаж байлаа. Хагалж тариа тарьдаг алгын чинээ газаргүй хэр нь заводын тосгоныхон өссөн нутгаасаа холдож чадахгүй байсан юм. 

	Сысерть, 1900—1903 оны үйлдвэрийн хямралын үеэр ямар амархан хоосорсныг эргэцүүлж бод л доо. 1921—1925 оны сэргээн босголтын эхээр Северийн заводын орон сууцны байшингууд гудамж гудамжаар эзэнгүй байсныг санаж байгаа биз. 90-ээд оны үеийн дарлалын хүнд бэрх цагт 350 хүн ажилладаг энэ заводод орон сууц олж сууна гэдэг амаргүй байсан билээ. Учир нь юунд байж вэ?

	Үүнийг сайтар эргэцүүлэн бодсон хүн Гумешкийн хүдрийн хуучин уурхай, тэнд ажил хийж олсон үйлдвэрлэлийн дадлага туршлага, Гумешкийн ойр хавь газрын гүнд барагдашгүй их баялаг бий гэж итгэсэн явдал нутгийн хүмүүс идээшиж дассан газраа орхиод салж явж чадахгүй байсны гол шалтгаан байжээ гэсэн дүгнэлтэд хүрэх билээ. 

	1702 онд Арамилийн хүдэр таньдаг тариачид анх нээсэн хүдрийн эртний энэ уурхайг орхигдсон хуучин уурхай гэж түүхэнд бичээгүй байна. 

	Бид өөртөө байгаа баримт сэлтийг үндэс болгон, Дундад Уралын баруун хажуу орчмын энэ нутаг хамгийн анх нээгдсэн нүүрс хүчлийн зэсийн арвин баялаг нөөцтэй газар гэдгийг нотолж болох юм.

	«Манай зэсийн хүдрийн уурхайн ногоолин алтан саатай гоёл адил тогтуухан өнгөтэй, оюу мэт ногоорон туяарч, гоц гялалзсан өнгө солонгорсон хар ногоон туяатай тансаг үзэсгэлэнтэй бөгөөд дэлхийд хосгүй, ямар ч ордыг жишээлэх аргагүй билээ» гэж профессор А. Е. Ферсман «Эрдсийн өнгө» гэдэг найраг зохиолдоо бичсэн байдаг юм. (Дундад Урал)...» 

	«Он дарааллын бичгийн» 5-р ботид В. Н. Шишкогийн бичсэн «Пермь мужийн эрдсийн баялгийн мэдээ» гэдэг номоос үзвэл Гумешкийн хүдрийн уурхайгаас доор заасан эрдэнэсийн баялгийг олж ашиглаж байжээ. 

	Ногоолин. Туяарсан, жижиг талстуудтай, нахиа шиг хэлбэртэй цул дайралдана. 

	Хас номин. Хүрэн гүр дээр жижиг талстууд ургасан мэт дайралдана. 

	Зэсийн ногоон. Цул дайралдана. 

	Зэсийн хольцтон. Бөөн, цул олдоно. 

	Зэсийн улаан хүдэр. Цулаар дайралдах бөгөөд заримдаа зөв тогтоцтой нарийн зохицол бүхий талсттай байна. 

	Жинд зэс. Шороолог хүрэн гүр буюу зэсийн нягт улаан хүдэр дээр наалдсан найман талтын хэлбэртэй, жижиг талстуудтай. 

	Брошантит. Зургаан талт талст багсраа янзтай, зэсийн нягт улаан хүдэрт наалдсан маргад адил ногоон өнгөтэй, жижиг талстуудтай. 

	Фольбортит. Хүрэн гүр дээр наалдсан ногоовтор шар өнгөтэй хайрс мэт дайралдана. 

	Халькотрихит. Хүрэн гүр дээр наалдсан час улаан өнгөтэй, хялгасан талстуудтай. 

	Элит. Хүрэн гүр дээр шавалдсан хонгорцог хэлбэртэй нахиа маягтай тохиолдоно. 

	Ийм олон эрдэс байсан нь чулуу засаж урлах ажил туслах салбар болж хөгжихөд зайлшгүй хүргэжээ. Оршилтын зузаанд хамаг гол нь байсан юм. 

	Гумешкийн ба түүний ойролцоо байдаг Хээрийн уурхай тэр чигээрээ эрдэнэ байсан учраас ухаж ашиглахын тулд Екатеринбург хотоос баруун урд зүгт хөдөлжээ. 

	Уулын халх гэдэг цайзыг хүдрийн уурхай руу хойноос орох замыг хамгаалж, Үд дундын цайзыг (Үд дундын суурин) өмнө зүгээс нь хамгаалахын тулд барьсан ажээ. «Хоёр Гумешкийн» хүдрийн баялгийг ашиглахын тулд Хээрийн голын дэргэд Хээрийн заводыг байгуулжээ. 

	Завод анх байгуулсан Генин гэгч хүн Хээрийн уурхайн хүдрийг өндөр үнэлсэн байдаг. Нэгдүгээр Петр хаанд бичсэн нэг захидалдаа шинэ завод байгуулахад орох зардлыг дурдаад: «Бурхан чамайг ивээж Хээрийн болон Гумешкийн уурхай, Кунгур Яйваны зэсийн хүдэр бүх алдагдлыг чинь дор нь нөхнө» гэж Генин бичжээ. («Уурхайн сэтгүүл», 1726 он, 5-р дэвтэр). 

	Гэвч Гениний энэ амлалт биелэх тавилангүй байв. Хааны хулгайч түшмэд, германы мэргэжилтнүүд уурхайн ажлыг үргэлж алдагдалтай явуулж байсан ажээ. Хээрийн завод жил бүр 250—1000 пүү зэс хайлуулж байсан бөгөөд зөвхөн «сангийн мэдэлд» байсан сүүлийн жилд 4577 пүү зэс хайлуулжээ (Чупины «Газар зүй, статистикийн толь бичиг»). 

	Тэр үед завод толгойлж байсан германчууд ч Гумешкийн баялаг ордын үнэ цэнийг мэдэхгүй байжээ. Сангийн заводыг шамшиж сүйтгэж байсан нь үүний баталгаа болж өгнө. «Эрхэмсэг хатан хааны таалалд нийцүүлэн улсын заводыг үрж сүйтгэх ажлыг анх эхэлсэн Шемберг гэгч герман хорхой хүрэм амттай хэсэг Өлзийт уулын завод, Лапландын зэсийн хүдрийн уурхайг хувьдаа авчээ. Хожим нь энэ баялаг газрыг гүн Шувалов тэр зальхайн гараас булааж авсан юм. Түүнийг дагалдан «Елизаветын ордны жавхаатнууд» болох өөр нэг Шувалов, ах дүү Воронцов, гүн Чернышев, ордны дэргэдийн шадар Гурьев, фельдмаршал Ван Репнин нар хуруу дүржээ. 

	Энэ «сүрэг алдартнууд» хэн нь ч ялгаагүй аль сайн, аль ихийг нь олж авъя гэж бодож байжээ. Ягошихин, Пыскор, Мотивилихин, Висимын заводыг булааж авсан гүн М. Воронцов цаадуулаасаа товойн гарчээ. Роман Воронцовт Верхисетын заводыг өгч, гүн Чернышевт Юговын заводууд, Гурьевт Сыльвен, Уткины завод оногджээ. 

	Сангийн заводуудыг хувааж авсан ордны ихэс нарын дотор нэг зулзаган харцага байжээ. Жирээр хэлбэл, тэр нь Соликамын «давсны үйлдвэрийн эзэн, хуурай замын цэргийн ахмад» цолтой фабрикийн эзэн Турчанинов билээ. Турчанинов өөрийн мэдлийн дархны газар урласан зэс сав суулгаар хатан хааныг зусардаж байж, Гумешкийн хүдрийн уурхайг Хээрийн, Сысертийн хоёр заводтзй авчээ. 

	Турчанинов, заводын бусад эзэд, ихэс нартай огт адилгүй «хямгатай эзэн» байжээ. Цаадуулаа санд заводын өртөгт өгнө гэж тохирсноосоо улаан мөнгө ч өгөлгүй, хэдэн зуун хамжлага авч нэмж өрөнд баригдаад заводоо гар дамжуулан худалдаж байсан үед Турчанинов баяжиж эхэлжээ. Түүний баяжихын эх сурвалж нь Гумешкийн хүдрийг боловсруулах зэсийн үйлдвэрлэл байсан юм. 

	Турчанинов урьд хийж явсан ажлын их туршлагатай тул эртний оросын мастеруудын зэс хайлуулж цутгах ажлын чадварыг сайн үнэлж мэддэг байсан бололтой. Тэгээд Хээрийн заводыг өөрийн мэдэлд аваад юуны урьд тэдгээр чадвартай мастерууд болон «хүдэр таньдаг ажилчид, хүдэр бутлагч нараа» нүүлгээд иржээ. 

	Энэхүү яриаг үнэн гэж нотлох баталгааг би одоо болтол түүхийн ном зохиолоос олж үзэж чадаагүй юм. Гэвч хойд зүгийн нутгаас гаралтай нь маргаангүй нэр овог, хоч, үг яриа Сысертийн тойрогт элбэг дайралдахын дээр эндхийн оршин суугчид ер бишийн «нэг омгийн», «нэг шүтлэгтэн» байгаа нь эндхийн хүмүүсийн суурьшилт заводын бусад тойргийнхоос өөр байсныг харуулж байна. Демидов, Расторгуев эздийн мэдлийн Уралын заводын тухай голчлон өгүүлсэн Мамин-Сибирякийн зохиол, А. П. Бондины Тагилын заводын тойргийн материал дээр тулгуурлан бичсэн «Гуу жалга» гэдэг романд үндэсний ахуй байдал, шашин шүтлэгийн («хохоол», «оросууд», «хуучин шашинтан», «шинэ шашинтны» хооронд) мөргөлдөөн гардаг гэсэн баримт байна. Миний ажигласнаар Сысертийн заводын тойрогт тийм мөргөлдөөн гарах үндэс байгаагүй юм. Эдийн засаг, соёлын түвшний ялгааг авч үзэхгүй бол хэл ярианы онцлог, орон байрын хэв янз, аж байдлын аар саар юмаар ч нэг нэгээсээ онц ялгаатай айл байсан гэдгийг би санахгүй байна. Талцаж зодолдохдоо хүртэл тэд оршин суудаг дэвсгэр нутгаар талцана. Нэг гудамжны хүүхдүүд нийлж нөгөө гудамжны багачуултай зодолдоно. Харин залуучууд, «эхнэргүй харчуул» нэлээд өргөн хүрээнд талцаж зодолддог байжээ. Заримдаа үйлдвэрийн онцлог байдлаас болж гарсан зөрөлдөөн түлэнхий тавхайтнууд (заводын ажилчид), сохор номин, элс угаагчид (уурхайн ажилчид, алтны эрэлчид), модчин (мод цогшуулагчид), "аз нь дутсан гэрээчид" (тээвэрчид) гэх зэргээр доромж үзэж өгсөн нэр хочоор илэрдэг байсан ажээ. 

	Шашин шүтлэгийн хувьд нийтээрээ үнэн алдарт шашинтан гэж тооцогдоно: Ихэнхдээ «ёсолж ураг болох», «үр хүүхдээ Загалмайтны шашинд оруулах», «өөд бологсдынхоо хойноос буян үйлдэх» зэрэг ердийн зан үйл үйлдэнэ. Бурхан тахидаг авч нэг их сүйд болж чармайдаггүй байжээ. Эрчүүлээ улаан өндөгний баяр, христос бурхны мэндэлсэн өдөр, төрсөн өдрийнхөө ойгоор сүмд очиж мөргөж байвал болох нь тэр гэж үзнэ. Амь тавьж зүтгэсэн нэгийгээ бурхан долоох шахдаг (мөрийг нь долоох шахдаг) бурхан гэвэл амиа хаядаг (бурхан гэхээс өөр ажилгүй) гэж жигшиж нэрлэдэг юм. Голцуу эмгэд, хааяа өвгөчүүл мацаг барьж, мөргөл үйлдэнэ. Залуучуудаас нөхөрт гарах бүсгүйчүүл, эхнэр авах гэж байгаа харчуул мацаг барьж мөргөл үйлдэх боловч энэ нь хар лам нар хориг хийх вий! гэж болгоомжлон ёс төрийг дагасан хэрэг байжээ. 

	Хойд чигийн оросжсон хүмүүс «сүсэг бишрэлийн энэ зан үйлийг «христос шашинд орсон» коми үндэстний онцлог хэмээн үзэж байсан гэж К. Д. Носиловын бичсэнийг ч бил үү, нэг хүний бичсэнийг би олж уншсан юм даа. Оросчлохыг бишрэн зүтгэгч тийм нэг хүн:

	— Тийм сүсэгтэй ч улс юм уу, үгүй юм уу, бүү мэд. Бурхнаа ил залж, лам хуврагийг гэртээ залж, ёслол хүлээж авах бөгөөд заримдаа өөрсдөө сүмд очиж, мөргөл үйлдэх, үр хүүхдээ загалмайтны шашинд оруулах, ёсолж ураг болох, өөд бологсдоо хөдөөлүүлэх гэхчлэн ёслолыг хэнээр ч хэлүүлэхгүй үйлдэх боловч ойшоосон янзгүй, гагцхүү ёсыг дагаж байх юм гэж гомдол барьж байж билээ. 

	Энэ бол ой ухаандаа орсныг зүгээр эш татсан хэрэг бөгөөд яг тэр хүний ярьсан янзаар нь хэлэх үнэтэй цэнтэй зүйл биш юм. Гэсэн ч миний санаанд илхэн хоцорчээ. Энэ хэсгийг уншаад би: «Яг л манай эндхийн заводтой ижил юм даа» гэж өөрийн эрхгүй бодож билээ. Энэ нь нэгэнт төрсөн бодлыг нотолсон сөрөг жишээ болж үлдсэн байж ч болох юм. Хэл ярианы байдал, ялангуяа Сысерть, Хээрийн заводынхны хоршоо нэрийг ажиглахад гудамжны хоч нэр, огт мэдэхгүй үгний орос орчуулга мэт санагдсан нь заводын тойрогт ирж суурьшсан хүмүүс нийтээрээ биш ч гэсэн ихэнхдээ хойд зүгийн мужийн гаралтай хүмүүс байжээ гэдгийг харуулж байна. Түүнчлэн тэдний дотор «христос шашинд орсон» өөрөөр хэлбэл хүчээр загалмайтны шашинд орж оросжсон коми, коми-пермчүүд цөөнгүй байв. Үндэстний төрх байдал, хүмүүсийн хойд зүгээс гаралтайн шинж нь Зырьянов, Пермяков, Олонцев, Вологодцев, Устюжанин зэрэг овог нэрэнд үлдэж хоцорчээ. Үүнийг Чепуштанов, Черепанов, Покдин, Наносов, Летомин, Тулункин, Мухлынин, Талапов зэрэг үгсийн утгаас тааварлаж болох юм. Валов, Засыпкин, Кузнецов, Ширыкалов зэрэг үйлдвэрлэлтэй холбогдож гарсан овог нэр, Медведев, Зайцев, Хмелинин гэх мэт ойн амьдралтай холбогдож гарсан овог нэр, Антропов, Григорьев, Савелков, Потопаев, Потоскуев гэх зэрэг нэр хочноос гаралтай ердийн овог нэр олон байсан нь аяндаа мэдээж хэрэг билээ. 

	Турчанинов, дагуулж ирсэн дархнууд, хүдэр таньдаг ажилчид, хүдэр бутлагчдадаа түшиглэж заводын эзэн болсон анхны жилээс эхлэн зэс хайлуулалтыг «сангийн мэдэлд байсан үеийн хэмжээнээс» хоёр дахин нэмэгдүүлжээ. Дараах хэдэн жилд зэс хайлуулалт байнга нэмэгдсээр эхний арван жилийн шувтаргад хорин долоо мянга гаруй пүүнд хүрчээ. Энэ тоо заримдаа гучин мянгад хүрч байсан боловч зуун жилийн турш дундаж хэмжээ болж явсаар нэг жил (1866 онд) дөчин найман мянган пүү хүрч байжээ. 

	Хамжлагын хөлсгүй хөдөлмөрийн үед зэс хайлуулдаг Хээрийн завод, Гумешкийн зэсийн уурхай эздийн орлогын барагдашгүй эх булаг болж, ажилчдын хувьд хамгийн гашуун зовлон болж байлаа. 

	Хүдрээс гаргаж авах зэсийн хувийг мэдэхгүйгээр уурхайн ажлын хэмжээг тодорхойлох аргагүй боловч тэр үеийн техникийн хөгжлийн байдлаас үзэхэд өдий төдий ажилчин шаардагдаж байсан нь эргэлзээгүй билээ. 

	Хээрийн заводын хүн амын ихэнх нь дээр үеэс эхлэн Гумешкийн уурхайтай холбоотой байжээ гэсэн дүгнэлтийг эндээс хийж болох юм. «Эрх чөлөөгөө олохоос өмнө», «эрх чөлөөгөө олсноос хойш ч» Гумешкийн уурхайд бэхлэгчээр ажиллаж байсан өвгөчүүлтэй 90-ээд оны үед ч уулзаж болох байлаа. Тэр үед хүдэр ялгаж байсан хүүхдүүд тэргэнцрээр хүдэр зөөж байсан залуучууд ануухан байлаа. 

	Хүүхэд, өсвөрийн залуус, эмэгтэйчүүдийн хүч хөдөлмөрийг өргөн ашиглаж байсан үед Гумешкийн уурхайд ажил хийж байсан Хээрийн заводын ихэнх хүмүүс уурхайн ажлын их дадлага олдог байжээ. Ийм ч учраас 1871 онд уурхай усанд автахад заводын оршин суугчид идээшиж дассан нутаг орноо орхиж явсангүй, уурхайн болон алт эрэх ажил хийж байсан нь гайхалтай хэрэг биш юм. 

	Бас нэг ийм дүгнэлт хийж болно. 

	Хэдэн зуун жилийн турш ажилчдын өдий төдий залгамж хойч хойно хойноосоо үхэж үрэгдэж байсан Гумешкийн уурхайн тухай домог яриа айл бүрд шахам дэлгэрч үлджээ. Эрдсийн хувьд олон янз, асар их баялагтай хүдрийн уурхайг нээхэд урьд өмнө ашиглаж байгаад орхисон хуучин уурхай байсан нь Гумешкийн тухай домог ярианд үл ойлгогдох, сонин гайхамшигт зүйлсийг оруулсан ажээ. Гумешкийг хамгийн «баялаг газар» гэж үнэлж байсан бөгөөд дээр үеийн учрыг үл мэдэх уурхайчид үүнийг санаанаасаа зохиосон сонин гайхамшигт явдлаар тайлбарлаж чадах байв. 

	«Хуучин хүмүүсийн» тухай юу юунаас ч илүү ярьдаг байжээ. Тэр «хуучин хүмүүс» аливаа эрдэнэсийн баялгийг зөөж хураагаад, манайхныг тэнд хүрч очиход хуучин хүмүүс нэг хүүхнийг хамаг юмаа харж бай гэж үлдээгээд, газар доогуур орсон юм» гэж ярьдаг. «Тэр цагт элбэг байсан боловч хуучин хүмүүс алт гэгчийг мэддэггүй учраас түүж авдаггүй байжээ. Тэдний нэг хүүхэн хожим нь манайханд алт үзүүлж төвөг удсан юм. Тэгэхэд хуучин хүмүүс алтыг Азов ууланд нууж, зэсийг Гумешкид хийж, мэдэгдэхгүй болтол нь чийрлэж давтжээ. Тэгээд тэр хүүхнийг ийм л үйлтэй амьтан хойно үеийн үед зовлонгоо эдэлж, хүн амьтныг айлгаж байг! гэж Азов уулан дээр гинжилж уясан юм гэдэг» гэж бас өөр нэг янзаар ярьдаг байлаа. Гурав дахь хувилбараас үзвэл, «хуучин хүмүүс бие багатай улс байжээ». Тэд зөвхөн өөрсдийн мэдэх «нэг газраар доош орж, газар доогуур явдаг байсан бөгөөд «газар доор юу байгааг нэгд нэггүй мэддэг байжээ». Хожим нь бас нэг хүүхэн «гэнэдсэн цагт», «хуучин хүмүүс тэндээс зайлахдаа тэр хүүхнийг нэг муурын хамт эд агуурсын эзэн болгон үлдээжээ». «Хүүхнийг хаашаа л явбал тэр муур хамт явна. Алдаж осолдохын цагт тэр муур хоёр чихээ газраас цухуйлгаж, хөх гал улалзуулдаг» гэж бас ярьдаг билээ. 

	Ийм хувилбар олон байжээ. Аль ч хувилбарт «хуучин хүмүүс» «хүүхний» тухай өгүүлэх нь хоорондоо ижил ажээ. Зарим хувилбарт тэр «хүүхнийг» Азовка, ногоолин чулууны эзэн гэж нэрлэсэн байдаг. 

	«Хуучин зам», Азов, Бодлон уулын тухай ихэвчлэн өгүүлсэн өөр хувилбар бас байжээ. Энэ хувилбарт «газрын баялгийн» тухай биш дармал эрдэнэсийн тухай гарах тул дармал эрдэнэ эрэгчдийн үлгэрт хамааруулбал зохих юм. 

	Энэ хувилбараас үзвэл Хээрийн заводын дэргэдүүр их зам гардаг байжээ. Тэр замаар зүсэн зүйлийн бараа ачсан хөсөг өнгөрөхөд «зоргоор хүмүүс» тэр хөсөг ирэхийг анаж байгаад дээрэмддэг байжээ. Олзолсон бараагаа Азов уулын агуйд авчирч хураадаг байсан гэдэг. Азов, Бодлон хоёр уул зоргоор хүмүүст дохионы цамхаг болдог байжээ. Зоргоор хүмүүс тэндээс явахдаа эд баялгийнхаа агуулахын дэргэд «Азовка хүүхнийг» үлдээсэн ажээ. 

	Тэр хүүхний тухай олон янзаар ярьдаг юм. Зарим хүн түүнийг «хасаг цэргийн тэргүүний эхнэр», «түүний дурлалт бүсгүй нь мөн» гэнэ. Хэрэв тийм юм бол энэ хүүхэн аль галавт өтөлж үхэлгүй юугаа хийж байх вэ. Гэтэл одоо урьдын янзаар байна. Ер нь энэ хүүхэн хуучин хүмүүсийн нэг байх. Өнө эртний үеэс өдий болтол суувч өтөлж доройтно гэж үгүй юм гэж зарим нь зүтгэнэ. 

	Тэр «хүүхэн» дармал эрдэнэсийг хэрхэн харж хандаж байдгийг янз янзаар дүрслэн өгүүлжээ. Нэг бол «хэнийг ч хавьтуулалгүй» сайн дураараа сахиж байгаа юм шиг, эсвэл Азов уулан дээр гинжээр уяатай гасалж гиншиж, хашхирч хүн амьтныг айлгаж цочоож байдаг мэт дүрсэлжээ. 

	Дашрамд хэлэхэд, Азов уулын дармал эрдэнэсийн тухай үлгэрт «хуучин зам» гэж байнга гардаг нь «зам харилцааны» түүх сөхөж үзэхэд дөхөм болсон юм. 1838 онд хэвлэгдсэн П. А. Словцовын «Сибирийн түүхийн тойм» гэдэг номоос 1596—1662 оны үе буюу Уралд төмөр боловсруулах нэг ч завод байгаагүй атал цайз, шивээлсэн хот байгуулагдаж, байсан үед хамаарах нэг баталгаа олж үзсэн билээ. Тэр номд «Туринскээс гарсан, зун цагт унаа хөсгөөр явах зөрөг зам байлаа. Хожим нь Тюменээс Катайн шивээг дайруулан Азов уулын дэргэд Уралыг баруун биеэр нь давж Уфа ордог зам тавьсан юм» гэж бичжээ. 

	Цааш нь тэр замын хөдөлгөөний тухай бичсэн байлаа. 

	Чухал хэрэг гарч, 1594 онд албаны 554 хүнээс бүрдсэн отрядад Уфагаас тал газраар дамжин Сибирь хүрэхийг ганц удаа даалгасныг эс тоолбол мужийн цэргийн амбан сайд нарыг гагцхүү тэр замаар илгээдэг байжээ. 

	Төсөөлөл, үнэн байдал хоёрын хооронд бас л зөрөө гарлаа. Хээрийн заводынхны Нязийн тал газарт хүрээд цааш нь Нязепетровын заводод ч очиж болох «нэг хэцүү зөрөг» үлгэрт өгүүлэх тэрхүү түүхтэй хуучин замын хавиар гардаг байжээ. Тийм газраар «ачаа хөсөгтэй» явж байж дээ гэж бодоход үнэмшмээргүй билээ. Энд цаг үеийн их зөрөө байсан байж болох юм. XVI—XVII зууны үед байсан зам ХIХ зууны эцэст баларч үгүй болсон байж мэдэх билээ. Чухал биш гэж үзээд хатуу чанд хамгаалдаггүй байсан тэр замаар «оргож боссон» хүмүүс Сибирь нутгийг зорьж явахдаа хэсэг хэсгээрээ нийлж «зоргоор хүмүүс болон хувирч байжээ» гэж бодвол харин ч үнэнд дөхөж очих юм. Үнэт эд агуурс, морьд, буу зэвсэг төдийгүй амьд дайсагнагч хүчин болохынхоо хувьд амьтан хүний анхаарал татдаг мужийн цэргийн амбан сайдын хөсөг рүү тэр зоргоор хүмүүс дайрч довтолдог байсан байж болох билээ. 

	Азов уул, Уралын тэрхэн хэсэгт хамгийн содон ноёлог уул юм. Тал бүрээс нь мод шахаж ургасан нүцгэн асга хадан оройтой энэ уул алсын бараа харахад хамгийн тохиромжтой газар билээ. Алсын бараа ажсан хүн модны ард нуугдаж байгаад эргэн тойрондоо хэдэн арван мод газрыг харж чадах байв. Бодлон уулын орой мөн тийм нүцгэн асга хадтай ажээ. Иймд хоорондоо арав хүрэхгүй километр зайтай энэ хоёр уулыг дохио авалцах цамхаг байж гэдэгт итгэхэд хялбархан байна. 

	Хээрийн гол гэдэг нэртэй хоёр жижигхэн голын бэлчирт XVIII зууны эхээр байгуулагдсан хоёр Гумешкийн хавьд хүдэр ухаж авч байсан нүхнээс гадна «төмрийн дархны газраас гаргаж асгасан болов уу гэмээр төмрийн хог их байсан нь» нэгэн бүлэг хүмүүс тохитой газар удаан сууж, ийм ажил хийж байж гэж бодож болмоор байв. Арамилийн суурины тариачид тэр хязгаар нутагт анхны завод барихаас өмнө «жижиг зууханд» ширэм хайлуулан худалдаж, зуун рублиэс арвыг татварт өгдөг байсан нь илэрхий билээ. Тэрхүү хэсэг бүлэг «зоргоор хүмүүсийн» дотор «төмөр хайлуулж», «давтах» хүн байж гэж яагаад бодож болохгүй байх вэ? Арамилийн суурины тариачдын нэг адил буу зэвсэг хийх, эд таваар болгон хэрэглэхэд тэдэнд төмөр их хэрэгцээтэй байгаа биз. 

	Үлгэрийн хувилбар бүрд Азов уулын агуйн тухай ижилхэн гарч байна. Тэр агуйд «зоргоор хүмүүс» аж төрж байсан гэж зарим үлгэрт өгүүлнэ. Үл ойлгогдох «хуучин хүмүүс» тэр агуйд амьдарч байсан гэж зарим хувилбарт бас өгүүлнэ. Тэр агуйг олоход тун бэрх гэж үлгэр бүрд адилхан гарч байна. Агуйд орох газар хэн хүн олохооргүй нууцгай бөгөөд очсон ч тэр агуйг далдын хүчин, зүсэн зүйлийн аймшигтай юм харж хамгаалж байдаг учраас дотор нь орох аргагүй гэнэ. Дармал эрдэнэсийг хамгаалж байдаг сахиул нь «Азовка хүүхэн» ажээ. Тэр «хүүхэн» заримдаа нүд гялбам үзэсгэлэн төгөлдөр сайхан бүсгүй болж үзэгдэх бөгөөд барааг нь харсан хүний «хоёр нүд сохорч, солио өвчин олдог» хэмээн өгүүлнэ. Агуйд орж, эрдэнэсийн баялгаас авахад «шидэт үг» «далдын дохио» «нууц нэр» мэдэх хэрэгтэй ажээ. Тэр бүгдийг мэддэг бол агуйд чөлөөтэй орж болох бөгөөд бүсгүй хүн гарч ирж гийчнээ угтаж аваад «удаан дарсан хатуу пивоор» дайлж, «аль сэтгэлдээ таарсан эрдэнэсээс» авахыг зөвшөөрдөг ажээ. 

	Миний ажигласнаар «агуйд хураасан дармал эрдэнэст» хүрэх замыг нээх нууц уг, тэрчлэн тэр эрдэнэсийн баялгийг сахиж хоцорсон хүүхэн «зоргоор хүмүүсийн» тухай үлгэрүүдэд жирийн гардаг зүйл байна. Чус хавийн тосгодоор явж байхдаа би иймэрхүү үлгэр сонссон юм. Нэг үлгэрт эрдэнэсийн баялагт хүрэх зам нээх нууц үг нь дууны болзсон үгийг тодорхой нэг газарт дуулах ёстой гэж өгүүлснийг би санаж байна. Тэр дууны үг, газар хоёр яг тохирвол элгэн хаданд дотогш орох газар нээгдэж, дотроос нь үзэсгэлэн төгөлдөр бүсгүй гарч ирээд, «зочноо дотно элэгсэг тосон угтаж амар мэндийг нь асуудаг» ажээ. Дууны үг, газар хоёр бүрэн тохирохгүй байвал элгэн хад ангайж үзэсгэлэнт бүсгүй гарч ирэх боловч тэр дороо үзэгдэхээ болино. «Тэгээд хүмүүс, үнэхээр бүсгүй харагдав уу, үгүй юу? гэж маргаж маргаж бие биеэ усанд хаяж живүүлнэ. Тэднийг бүгдээрээ усанд живэхийн цагт нөгөө бүсгүй дахин гарч ирж ойн саадаг шиг орилж бархирна. Хэрэв нэг л хүн усанд живэлгүй амьд хоцорсон байвал тэр бүсгүй огт харагддаггүй юм» хэмээн өгүүлсэн байдаг. 

	Энэ маягийн үлгэрт гардаг өөрийн талын хүнийг хүсэн хүлээж, «хүндлэн угтаж», харь хүнийг мэхлэн холдуулж, айлгадгаар барахгүй амь насыг нь хөнөөдөг хүүхний дүр төгс ойлгомжтой юм. Хуучин цагийн цаазын хэлээр тийм хүүхнүүдийг «дэн буудлын хүүхэн», «хулгайчийн эхнэр», «эрэг хавийн хүүхэн» гэж нэрлэдэг боловч үлгэрт хасаг цэргийн тэргүүн, есаул нарын эхнэр, үзэсгэлэнт сайхан хүүхнүүд болж гардаг юм. 

	Чус хавийн нутагт ярьдаг «зоргоор хүмүүсийн» тухай үлгэрт Азов уулыг онцгой хамгаалалтад байдаг уул гэж заримдаа өгүүлсэн байдаг. Сүүлийн үеийг бодвол Азов уулыг эрт дээр цагт хүмүүс илүү сайн мэддэг байжээ. 

	«Хамгийн баян газрын» тухай үлгэрт мөн Азов уулыг ярьж байна. Азов хавийн тэгш тал нутаг үнэт ашигт малтмалаар өгөөмөр баян тул ийнхүү өгүүлж байсны үндэс гэж үзэх хэрэгтэй. Тэнд зэсийн хүдрийн хоёр уурхайгаас гадна сайхан цагаан гантиг элбэг бөгөөд чулууны урчуул түүнийг хээрийн цагаан гантиг гэж нэрлэдэг байлаа. Эндхийн голын дагуу энэ хавьд анх удаа үйрмэг алт олдсон ажээ. 

	Генниний «зэсийн лаг» гэж нэрлэсэн хүхэрлэг хольцтон газрын хөрсөн дээр ил олддог тэр хавь газраар чийг бороотой үед содон өнгөтэй өтгөн манан татдаг байжээ. Ийм «хөх манан» татахыг эрдэнэсийн их баялаг бийн шинж гэж үздэг билээ.

	«Хамгийн баян газар» болох Гумешкийн уурхайн тухай үргэлжлүүлэн өгүүлэхдээ Азов уултай холбож, энд л гол баялаг бий гэж ярьдаг байлаа. 

	Ийнхүү «хуучны замын» ойр хавь аж төрж байсан «зоргоор хүмүүс» ууланд эрдэнэсийн баялгийг нуусан тухай» өгүүлдэг дармал эрдэнэ эрэлчдийн үлгэр, газар дэлхийн баялаг энэ ууланд яаж бөөгнөрсөн нууцыг тайлах гэж оролдож, уурхайчдын ярьдаг үлгэр аль аль нь Азов уулын агуйд ирж нийлжээ. Энд «хуучин газар» «хуучин хүмүүс» «далдын хүчин» голлож гарч байна. 

	Ийм нөхцөл байдалд нэг чигийн үлгэр нөгөөтэйгөө ойртон хутгалдаж, нэг үлгэрт гардаг дүр нөгөөдөө шилжиж орсон байх нь мэдээж юм. «Хуучин хүмүүс», «зоргоор хүмүүс» бие биеийн байдал төрхийг шингээжээ. Хасаг цэргийн тэргүүний эхнэр үзэсгэлэн төгөлдөр бүсгүй, цаазын захиргаанд ажилтай «эрэг хавийн хүүхнүүд» нь «чулуун хүүхэн», «оюу чулууны эзэн» «уулын эзэгтэй» болж хувирч байна. Эзэгтэй бол «газар дэлхийн баялгийг» хайхрамжгүй сахиж хамгаалдаг биш харин зарим хүнд газрын баялгийг зааж өгч тусалж, заримаас нь «холдуулж» мэхэлж, амь насыг нь хүртэл хөнөөдөг ухамсартай хамгаалагч болж байна. «Эзэгтэй» уурхайн эзэд, дарга нар, тэдний долдой зарц нартай тэрсэлж «зоргоор хүмүүстэй» аль нэг талаар төрөл холбоо бүхий шийдэмгий зоригтой, эрх чөлөөнд дуртай ажилчин хүнд тус хүргэж байна. Гэвч уулын эзэгтэй дармал эрдэнийг зөвхөн харж хандаж, хүнд өгч тус хүргэх үүрэгтэй биш юм. Тэр бээр дармал эрдэнийг биш, харин «газар дэлхийн баялгийг» толгой дааж мэдэж, харж хандаж байдаг ажээ. Газар дэлхийн баялгийг нээж ашиглахыг зөвшөөрье гэж бодвол ашиглуулж, байя гэж бодвол ашиглуулахгүй байж чадах бөгөөд өөрийн эрхшээлийн доорх гүрвүүлүүдээр дамжуулан «газар дэлхийн баялгийг зөөж холдуулах» буюу нэг дор бөөгнөрүүлж чадах ажээ. 

	Эзэгтэйн мэдэлд олон тооны гүрвэлээс гадна нэгэн бор муур байна. Тэр муур газрын өнгөн хөрсний доогуур явах бөгөөд заримдаа галт хоёр чихээ цухалзуулж явдаг ажээ. «Гол баялгийн» сахиул «Азовка хүүхэн» аль нэг талаар Уулын эзэгтэйн мэдэлд байдаг байна. Зарим үед энэ хүүхний дүр Уулын эзэгтэйн дүртэй холбоогүй мэт санагдавч уулын баялагт зөвхөн алт, үнэт эрдэнийн чулуу орохоос биш эд таваар, зэр зэвсэг огт хамаарахгүй учир уурхайчдын тухай үлгэрийн чиг энд бас байгаа юм. 

	«Хамгийн баян газар», «гол баялагтай газар» могойн дүр заавал гарч байна. Хаана ч могой алт хоёрыг холбож ярьдаг билээ. «Могойн нүх» элбэгтэй, «могой байдаг газар» бол алт байгаагийн шинж юм. XVIII зууны үеийн соёлын хэмжээнд эрдэм шинжилгээний бичиг зохиол гэж тоолж болох номд үүнийг үгүйсгээгүй байна. 

	Берг-коллегийн ерөнхийлөгч, мөнгөний захиргааны ерөнхий байцаагч Иван Шляттер, Шинжлэх ухааны академийн ерөнхийлөгч П. И. Шуваловт зориулан бичиж 1760 онд хэвлүүлсэн 249 хуудастай, 35 зураг хавсаргаж тайлбарласан «Уурхайн ажлын дэлгэрэнгүй заавар» гэгч дөрвөн ангит зузаан ном тэр үедээ үндсэн тулгуур бүтээлийн нэг байжээ. Энэ «тулгуур бүтээлд»: 

	 

	«Хүдрийн баялаг судал бүхий газарт гүрвүүл могой зэрэг амьтад элбэг байдаг хэмээн ярьдгийг үндэсгүй гэж үзэх боловч Колываново-воскресенскийн заводын хавьд тэдгээр амьтан олон байсныг олж мэдсэн нь дээрх зүйлийг үгүйсгэн няцааж болохгүй гэдгийг нотолж байгаа бөгөөд, учир нь алт, мөнгөний хүдрээр баян ууланд могой элбэг байдгаас зарим уул Могойт гэж нэрлэгдсэн агаад хэвлээр явагч тийм амьтад ихэвчлэн алт мөнгөний хүдэр элбэг газарт оршиж байдгийн илт гэрч мөн» 

	 

	гэж бичжээ. 

	Алтны эрэлчид ердийн гүрвүүл, могойг газар дэлхийн баялгийн эзний гар хөлийн зарц нь гэж үздэг билээ. Гүрвүүлийн дотор голлох нэг гүрвүүл бий бөгөөд тэр гүрвүүл заримдаа үзэсгэлэн төгөлдөр сайхан бүсгүй болж хувирдаг ажээ. Энэ гүрвүүл Уулын эзэгтэй мөн билээ. Могойнуудыг аварга могой нэрт нэг том могой захирна. Газар дэлхийн бүх алт тэр могойн мэдэлд байдаг ажээ. Аварга могой алтыг өөрийн дураар «хол зайлуулж», «ойртуулж дөхүүлж» ч чадна. Тэр могой заримдаа зарц могойнуудынхаа туслалцаа авах бөгөөд заримдаа зөвхөн өөрийн ид чадлаар үзнэ. Аварга могой зөвхөн «газар дэлхийн алтыг» сахиж хамгаалдаг гэж зарим үед ярьдаг. Аварга могой алттай газрыг хүнд ашиглуулахгүйг элдвээр хичээж, «өөрийн хэмжээгээр» үзэгдэж «айлгаж» алтны эрэлчдийн багажийг газар дор оруулж «тэднийг янзаар тэвдүүлэх» буюу эсвэл алтыг «хол зайлуулдаг» ажээ. Аварга могой учрыг мэддэг, алтны бүрэн эрхт эзний шинжийг олох нь ховорхон ажээ. Тэр могой, уулын эзэгтэйн адил зарим хүнд алт авах боломж олгож, алт байгаа газрыг зааж, «алтыг дөхүүлж ойртуулж өгдөг» хэр нь зарим хүнийг хөөж зайлуулж, айлгаж цочоож, амь насыг нь бусниулдаг байна. 

	Аварга могойн мэдлийн хүчнүүдийн зэрэгцээ түүний охид зулзаган могойн тухай өгүүлэх нь цөөнгүй билээ. Аварга могой охидынхоо тусламжтайгаар «алтыг гол дагуулан ил гаргаж», «чулууг нэвтлэн оруулдаг» ажээ. Аварга могойн зулзагыг жижигхэн хүрэл өнгөт могой гүрвүүл юм гэж ихэнхдээ дүрслэн үзүүлжээ. Зулзаган могойнуудыг чулуу нэвтлэн гарахад чулуунд алтны гялгар толбо үлдсэн нь тэр гэж итгэх явдал өргөн дэлгэрсэн ажээ. Зарим үед зулзаган могойнуудыг аварга могойтой холбоогүй гэж ярьдаг байна. Тэр зулзаган могойнуудыг «Оймын» цэцэг дэлгэрдэг увдист шөнийн шинж тэмдэг гэж үздэг ажээ. Тэр шөнө могойн зулзагууд бусад «шидэт амьтны» хамт тэр гайхамшигт цэцгийн дэргэд цуглардаг болой. «Үг хэлийг нь» мэдэх хүн айлгаж цочоовол тэд газар луу орох бөгөөд чулуу дайралдахад алтлаг мөр үлдээнэ. Хэрэв зарим эрдэнэ эрж яваа хүн «үг хэлийг нь мэдэхгүй» байвал могойн зулзагууд тэр хүн рүү дайрч «нэвтлэн гардаг» ажээ. «Тэр хүн үхнэ. Чухам яагаад үхсэнийг мэдэх аргагүй. Гагцхүү зүрхнийх нь харалдаа жижигхэн хар толбо үлдсэн байдаг» гэнэ. 

	Аварга могой, Уулын эзэгтэй хоёр ямар хэлхээ холбоотой болох нь төгс тодорхой биш юм. Хээрийн заводын хамгийн сайн туульч Слышко гэдэг өвгөнөөс аварга могойн тухай хожим нь бид асууж лавласнаа санаж байна. 

	— Аварга могой чинь Уулын эзэгтэйн юу нь юм бэ? Эцэг нь юм уу, эр нөхөр нь юм уу? гэж бид асуусан юм. 

	Тэгэхэд өвгөн:

	— Асууя гэж огт санаанд байсангүй. Дахиж уулзвал садан төрөл юм уу, сайн хөршүүд юм уу гэдгийг мэдээд өгье дөө гэж аанай хошигнон өгүүлдэг байж билээ. 

	 

	 

	 

	V

	Гэртээ «тас цавчсан толгой хураасан айлыг» манайх гэж би удаан суугаагүй билээ. Голын цаад эрэгт Бодлон уулын бэлд асгасан төмрийн шаар хаягдлын дэргэд байдаг эмэгтэйчүүдийн сургуулийн хажууд арай илүү тохитой сууц олов. 

	Тэр жижиг байшинг эмэгтэй багш нарын байр гэж барьсан боловч хоёр хүүхэн багш тэр үед ойр хавьдаа юу ч үгүй, эл хуль юм гэж айгаад, манаачийн сууж байсан байшинд орсон нь дээр гэж боджээ. Тэгээд эмэгтэйчүүдийн сургуулийн хажуу дахь тэр байшинд төвхнөж, толгой хоргодох завшаан бидэнд гарах нь тэр. 

	Томчуул орон байраа сольсондоо их л баяртай байлаа. Харин надад тэр байранд очсон даруй уйтгартай мэт санагдаж байв. Голын эргийн ойролцоо асгасан төмрийн шаарны дэргэд их түлээ хураасан байлаа. Пудлинг, гагнуурын цехийн «жилд түлж хүрэх түлээний хашаа» гэгч нь ажээ. Дов дээр түлээний манаачийн, хонхтой шовгор барьжээ. 

	Хүн амьтан огт үзэгддэггүй түлээний хашаа арван нэгэн настай жаал хүүгийн анхаарал татна гэж хэлэхийн аргагүй байлаа. Байшингийн арын эзэнгүй цулгай газар ч бас ялгаагүй ажээ. Гэхдээ тэнд асгасан ялзарсан өтөг шивхэд ойвор ургасан хог өвсөн дотуур «дээрэмчин» болж тоглоход зүгээр боловч надтай эрхлэх хүүхэд даанч олдсонгүй. Хүн амьтан огт үзэгддэггүй гудамжны нэг үзүүрт бидний суудаг жижигхэн байшин байлаа. Нөгөө үзүүрт нь цөөрмийн дэргэд заводын контор байсан юм. Цааш нь хэсэг чөлөө өнгөрөөд эрэгтэйчүүдийн сургууль, хажууд нь заводын нэг агуулах, хоёр гурван жижигхэн байшин байв. Тэгээд бас хэсэг чөлөө өнгөрмөгц эмэгтэйчүүдийн сургууль, дэргэд нь жижиг байшин харагдана. 

	Энд оройн цагт хүний хөл бүр тасарна. 

	— Хоёулаа уурхай руу очиж үлгэр сонсъё гэж шинэхэн танилцсан найз минь гуйлаа. Намайг татгалзахад нөхөр минь:

	— Би чамайг явъя гэж гуйж байна. Өнөөдөр Слышко өвгөн манаанд сууж байгаа. Тэр өвгөн хэнээс ч илүү сайхан үлгэр ярьдаг юм. Азовка бүсгүй, Аварга могой, газар дэлхийн элдэв эрдэнэсийн баялгийн тухай өгүүлнэ. Чи ийм үлгэр лав сонсоогүй биз? гэхэд нь би:

	— Сонсолгүй яах вэ! Хүн бүгд л үүнийг ярьдаг биш үү! Орой болохоор байшингийнхаа хаяавч дээр цуглаж суугаад газар дэлхийн эрдэнэс, тэр баялгийг хаагуур эрж, яаж олох тухай, аварга могой гэж ямар могой байдаг, хуучин хүмүүс хаана аж төрж байсныг л ярих юм байна. Манай Сысертид ийм юм ярих хүн ховор. Энд ирээд би орой болгон үүнийг сонсож, залхаж гүйцээд байхад, сонсоогүй биз гэдэг чинь юу гэсэн үг вэ! гэлээ. 

	— Хоёулаа явъя! Слышко өвгөн нүдээрээ үзсэн юм шиг хэнээс ч илүү сонирхолтой ярьдаг юм гэж найз минь гуйгаад болоогүй билээ. 

	Дээр хэлсэнчлэн, Зэст уул миний найдлагыг хамгийн их хөсөрдүүлсэн боловч би тэр уулыг сонирхдог хэвээр байсан юм. Тэр орой найзтайгаа уурхайд очиж үлгэр сонссоноос хойш Слышко өвгөний үлгэр ярихыг уйгагүй сонсдог хүний нэг боллоо. Хожим нь найз нөхөд олонтой болсон хэр нь заводын үлгэрчин өвгөний манаа манах шөнийг алгасалгүй очих гэж оройн цагаар найз нөхөдтэйгөө тоглож наадахаас хүртэл татгалздаг боллоо. 

	Тэр өвгөнийг Хмелинин Василий Алексеевич гэх боловч зөвхөн завод, мужийн бичиг дансанд ийм нэртэй ажээ. Хүүхэд багачуул түүнийг өвгөн ах Слышко гэлцэнэ. Томчуул үлгэрч өвгөнийг Хундага, Гэх мэт гэдэг хоч үгээр дуудах бөгөөд өвгөн түүнд бүр нэршчихсэн ажээ.

	Яагаад Хундага гэж хочилсныг хялбархан тааварлаж болох бөгөөд нөгөө хоёр хоч нь үлгэрч өвгөний хэлэх дуртай слыш-ко (дуулав уу), протча (гэх мэт) гэдэг үгнээс гарсан ажээ. 

	— Хундага, чи Фарневын элсийг мэдэх бил үү? гэж өвгөнөөс асуухад хэн ч гайхаж хачирхдаггүй юм. 

	— Мэдэхгүй юу болох вэ? гэж өвгөн хариу хэлнэ. 

	— Тэгвэл чамд хундага архи өгье. Санаанд чинь таарвал нэмж өгнө. Чамтай юм яримаар байна. 

	— Бололгүй яах вэ... Юунд эс ярих билээ... Сайн санааны үзүүрт тус гэдэг юм. Юу мэддэгээ нууж хаалгүй ярьж өгнө. 

	«Цалин тавьдаг нохой» гэж ажилчдын нэрлэдэг албаны хүн сарын цалин олгож байхдаа:

	— Гэх мэт ээ, хамаад байгаарай! Чагтан тэмдгээ тавиад таван рублиэ ав даа! Уурхай чамайг орхиод явчхаагүй байгаа биз дээ? гэж хашхирахад,

	— Иван Андреич минь, уурхай чинь золбин нохой биш болохоор ийш тийшээ дэмий тэнээд явчихгүй шүү! гэж өвгөн хариуллаа. 

	Цалингаа авахаар хүлээж байгаа ажилчид инээлджээ. Цалин тавьж олгодог эр үлгэрч өвгөний хариу дооглож байгааг мэдээгүй дүр үзүүлж:

	— Үлгэрээ л ярьж байх шив дээ. Чиний чаддаг чинь энэ л хойно доо! гэж дооглоно. 

	— Мэддэг хүнд ч амар шүү дээ, Иван Андреич минь. Зарим хүн үлгэр ярья гэж хэдий хичээвч, цор цор хуцахаас цааш базаадаггүй юм гэж үлгэрч өвгөн хэлэв. 

	Цугларсан хүмүүсийг инээлдэхэд цалин тавьдаг албаны хүн илт уурлаж:

	— Гайгүй чи, харж байгаарай! гэж занав. 

	— Харж хандаж бай гэж намайг манаач болгосон шүү дээ. Хүн хүн рүү дайрч давшлалгүй, харахаа харж л суугаа шүү дээ. Тэгээд ч чи таван цаас өгч байгаа биз. 

	— Чамайг зайл гэж хэлж байна шүү... Битгий саад болоод бай!

	— Чи харин сая л нэг зөв үг хэллээ дээ гээд өвгөнийг эргэхэд, цугларсан ажилчид:

	— Энэ нохойг өвгөн ганц сайн дөнгөлөө гэж сайшаан өгүүлэв. 

	— Хэнтэй ч үгний хариутай, хашир догь хүн дээ. Манай өвгөнийг үгээр хэн ч давахгүй гэлцэнэ. 

	— «Энэ хавийнхаа элсний ширхгийг ч андахгүй мэддэг» хашир догь, ончтой наргианч «хорон үгтэй» хүн гэж Хмелинин өвгөн томчуулын дунд нэрд гарчээ. Хүүхэд багачуудын дотор бол сайхан үлгэр ярьдаг өвгөн гэж алдаршжээ. 

	Хмелинин өвгөн хүүхдэд хайртай, тэднийг үргэлж энхрийлэн өхөөрдөнө. 

	Миний мэдэхийн, үлгэрч өвгөн ганц бие шахуу хүн байсан билээ. Насаар өөрөөс нь арав шахам дүү «эмгэнтэй» боловч эмгэн нь гэртээ байхаас «айл хэсэж, хүүхдийг нь харах, гэр орныг нь сахих нь» олонтоо... Тэдэнд нас биед хүрсэн үр хүүхэд байсан эсэхийг би мэдэхгүй юм. 

	Үлгэрч өвгөн улласан эсгий гутал өмсөж, тэв тэв хийтэл шалмаг алхалсан, шөрвөгөр буурал сахалтай, жавхаатай сэргэлэн хүн байсан боловч урьдах нь холдож хойдох нь ойртож гэдэг нь илт мэдэгдэж байв. Цагийн саалтад угийн богинохон нуруу нь бөгтгөр болж, улам ч намхан мэт харагдавч сэргэлэн хоёр нүд нь галтай цогтой хэвээр ажээ. 

	Богинохон нуруунд нь огт зохиогүй ханхар өргөн цээж, урт гарыг нь ажихад залуудаа багагүй бяртай хүн байж гэж санагдана. 

	Бодлон уулан дээрх манааны шовгорын дэргэд сууж байх аятайхан байдаг юм. Модыг урт урт эгнүүлэн хурааж, хооронд нь тагдгар торхтой ус тавьсан түлээний хашаа залхмаар болсон боловч Бодлон уулан дээрээс харахад огт өөр юм шиг сонин байдаг. Нурсан мод, тагдгар торхтой усанд хөвсөн хөх ягаан толбо тоглоомын юм шиг авч нэгд нэггүй тодхон харагдана. Голын цаад эргийн ногооны хашаан дотор барьсан халуун усны байшингууд турьгүй жижигхэн үзэгдэнэ. 

	Хээрийн заводын цөөрөм, ус мэлтийтэл дүүргэсэн тогоо шиг, Северийн заводын цөөрөм холыг зорьсон өргөн гол мэт нүдний чимэг болон тунарна. Хүн хөдөөлүүлдэг газрыг уулан дээрээс харахад цэвцийсэн цагаан чулуун хайсан дотор ургасан шув шулуухан гачуур нь сайхан санагдах бөгөөд нөхөөс болсон дээвэртэй байшин, өцийж, оцойсон шон, өнгийн модоор барьсан хашаатай, уйтгар гуниг дүүрэн, янз муутай гудамжны цорын ганц гэгээтэй юм нь ажээ. Заводын ажилчдын суурин үүнээс дээр юм алга байлаа. Том жижиг, янз янзын байшин байвч заводын далангийн тэр хонхорт нүдэнд торох юм үгүй ажээ.

	Фабрик ажиллаж байгаа цагтаа зугаатай харагдана. Хөө тортогт харласан зэс хайлуулах заводын дөрвөлжин байшин цагийн үргэлжид уйтгартай, айдас хүрэм санагддаг юм.

	Одоо мөсөн чулууны завод, ажилчдын хотхоны олон сайхан барилга сүндэрлэн байгаа тэр газар урьд Гумешкийн хуучин уурхай, намхан бор гүвээ харагддаг байсан билээ. Северийн заводын цөөрмийн эрэг хавьд хэдхэн муу байшинтай, цааш нь үнсэн саарал өнгөтэй тал газар үргэлжлэх бөгөөд хуучин хашааны хэмхэрхий, шүлсэн тороо татсан аалз шиг харагддаг гурван татах булнаас өөр юу ч байгаагүй юм. 

	Харин Гумешкийн уурхай, ажилчдын суурины цаахнаас эхлэн нэг янз боловч харахад сайхан хар хөх өнгөтэй, өтгөн шилмүүст модон ой шугуй зах хязгаар нь үзэгдэхгүй, нүдний хараа сунган үргэлжилнэ. Бусдаас ноёлог хөтөл нь Азов уул билээ. Тэр уулыг хүртэл долоо, найман мод хол гэх бөгөөд «илүү ч байж мэдэх юм». Азов уулан дээр барьсан байшинг хүүхдийн өлөн хурц нүд олж хардаг юм. Энэ нь заводын эзний анчдын байшин бөгөөд «түймэр унтраагчдын» харуулын цамхаг ажээ. 

	Далан дээрээс «найман цагийн дохио өглөө». Сүмийн хонх бас энэ дохиог давтлаа. Гурав дахь дохиог Бодлон уулан дээрээс өгдөг ажээ. Слышко өвгөн богинохон тавцан дээр гарч зогсоод, сүмийн хонхны сүүлчийн цуурай замхрахыг хүлээж байлаа. Өвгөн хонхоо цохиж дохио өгөөд: 

	— Манай хонх цангинасан шингэн дуутай, дууг нь дуулсан хүний нойр хүрэхгүй шүү! Ингээд л конторт хоёр зоосных нь өрийг дарчихлаа даа гэлээ. 

	Өвгөн тавцан дээрээс яаралгүй бууж ирээд харуулын байшингийн довжоон дээр тухлан сууж гаансандаа тамхи утгалаа. 

	Түлээний хашаанд ажилчид үзэгдэхгүй болж, унаатай, явган хүний хөл бараг тасарлаа. Гэгээ замхрах өдий тул хураасан түлээний дотуур эргэж явах хэрэг байсангүй. Хамгийн тайван сууж үлгэр ярьдаг цаг билээ. Бид таван хүүхэд өвгөний үлгэр ярихыг хүлээж суулаа. Үлгэр ярьж аль гэж бидний хэн нэгийг гуйвал, өвгөн:

	— Үлгэр ярьж аль гэв үү? Хүүхдүүд минь үлгэрт чинь хар лам нар, тэдний тогоог тавьж товчийг нь хаддаг бүсгүйчүүлийн тухай өгүүлсэн байдаг юм. Тийм үлгэр сонсох нас чинь болоогүй байна. Харин эм тахиа, алтан өндөг, үнэг, азарган тахиа хоёр гээд л хүүхдүүдэд ярьж өгдөг үлгэр бий. Би та нарт ийм үлгэр ярьж өгч чадахгүй. Мэддэг ганц хоёр үлгэрээ одоо бүр мартаж орхижээ. Хуучин цагийн амьдрал, уурхайн ажлын тухай бол санаанд эрхбиш байна. Хөгшчүүлээсээ ч их сурч авсан, хожим нь ч цөөнгүй сонссон юм. 

	Бумтай газар бужигнаж, түмтэй газар түчигнэж, долоо дордож найм сэхэж явахыг алийг тэр гэх вэ дээ. Нас дал гараад явж байна. Энэ чинь найман цагт хонх цохихтой адилгүй бий! Үзэхийг үзэж дуулахыг дуулж явлаа би!

	Үүнийг үлгэр домог гэдэггүй, аман өгүүлэл, болсон явдал гэж нэрлэдэг юм. Заримыг нь хүн бүгдэд хамаагүй ярьж болохгүй сэрэмжлэх хэрэгтэй юм ч бий. Тэгэхэд чи үлгэр ярьж аль гэнэ ээ! гэж хэлдэг байсан билээ. 

	— Далдын хүчний тухай асуулаа гэж бодов уу? хэмээн үлгэр сонсохоор хүлээж суусан хүүг хэлэхэд,

	— Тэгэлгүй яах вэ... гэж өвгөн хариулав. 

	— Манай сургууль дээр бас л тийм яриа байдаг. 

	— Сургууль дээр ярих ч бага хэрэг... Өвгөчүүлийг буруушааж зэмлэх хэрэггүй, өөрөө л юм сурахыг хичээ. Юм бүгдийг үнэн гэж үзэх нь тэдэнд зугаатай байсан ч байж болох юм. Хүний ярихыг сонсож аваад хожим том болоод үнэн худлыг нь ялга даа, хонгор минь, мэдэв үү?

	Үзтэл үлгэрч өвгөн өөрөө «юм бүгдийг үнэн гэж үзэх хүсэлтэй» ажээ. Бүхнийг нүдээр үзэж, чихээр сонссон мэт ярьдаг хүн сэн. Харуулын байрны дэргэдээс ил газрын тухай ярихдаа Хмелинин гараар зааж байгаад:

	— Тэр л хавьд байх даг... 

	— Хамгийн цаад талын булын дэргэд уурхай руу ордог гол газар байсан. Тэр зүгт явах гэтэл Степан ингэж хэлсэн юм... 

	— Тэр харагдаж байгаа хэсэгхэн нарсны баруун талд Могойт гэдэг жижигхэн дов байсан юм. Одоо байхгүй болжээ... Данило тэр дов руу яваад л... гэж ярьдаг юм. 

	Аман өгүүллийг хоёр гурван удаа сонсвол Хмелинин өвгөн ганцхан янзын модон хэлээр ярьдаггүй болохыг амархан мэдэж болно. Заримдаа ярих дэс дарааллаа өөрчилж, янз бүрээр нарийсгаж ярина. 

	Өвгөний ярихыг сонсож суусан зарим хүн тэсэж чадалгүй:

	— Өвгөн ах та, эртээр ингэж яриагүй шүү дээ гэж хэлэхэд

	— Тийм юм байлгүй яах вэ... Би мартаа биз. Үнэнийг хэлэхэд тийм байсан юм. Итгэж болно шүү! гэж хэлдэг байсан билээ. 

	Хмелинин арван наснаасаа аваад, өвгөрч «чадал тэнхээгээ барагдтал» уурхайд ажил хийж явсан хүн. 

	— Би хар багаасаа энэ ажлыг хийсэн. Та нарын насан дээр би тээр Гумешкийн уурхайд хүдэр ялгаж явлаа. Айлын хүүхдийг тусад орж, гар хөлийн үзүүрт зарагдах болмогц Гумешкийн уурхайд хөөж авчирдаг журам тогтсон байлаа. Чулуу ялгах чинь яг л хүүхдийн хийх ажил. Эрхэлж суугаагаас ялгаа нь юу билээ гэдэг байсан юм. 

	Би ч бас л тэр чулуун тоглоомоор наадаж явсан хүн дээ. Төдхөн уурхай руу хөөгөөд оруулчихсан юм. 

	— Энэ хүү өсөж, түрдэг тэрэг түлхээд гүйж явах цаг болжээ гэж уурхайн харгалзагч боджээ. 

	Харин миний аз дайрч тохитой сайн хүнд оногдсон юм. Тэдний хэн нь ч муу хэлэх аргагүй. Биднийг бага балчир юм гэж чадахынхаа хэрээр өрөвдөж хайрладаг байлаа. Толгой руу цохиод авах, үснээс угзрах аар саар юм байлгүй л яах вэ. Би үүнийг юман чинээнд бодсонгүй. Харин нэг ч удаа ташуурдуулаагүйд нь тэдэнд баярлаж явдаг юм даа. 

	Жаал горзойж өндөр болоход царил, ёотуу, гадас, алх цүүц зэрэг багаж бариулаад: «Үүгээр наадаж зугаагаа гарга даа» гэдэг байгаа. 

	Би ханатлаа наадаж чадаагүй боловч сайхан үнэрийг нь ханатлаа үнэрлэж, бишгүй залгисан даа. 

	Эхлээд аятайхан юм шиг санагдавч хэд залгиад ирэхээр амьсгаа авч болохгүй болдог үнэр Гумешкийн уурхайд байдаг юм. Яг л хүхэр чүдэнзний үнэр дээ. Гумешкийн хүдэр хүхэр ихтэй билээ. Хүхрийн үнэр, хүнд ажил хоёроос л биегүй болсон хүн шүү дээ. 

	— Хүүд минь амархан ажил өгч үзээч. Биегүй болж гүйцжээ. Дөнгөж хорин хоёртой юм, нэг л мэдэхэд үхсэн хэвтэнэ дээ гэж талийгаач аав минь амьд сэрүүн ахуйдаа уурхайн дарга нараас гуйдаг байж билээ. 

	Энд л арай эрх дураар, амар газар даа. Бороонд нэвт норсон ч наран ээвэр, наргүй ч гэсэн нураад дарчихна гэх биш гэж намайг тэр үеэс алт, хүдрийн уурхайг хэсүүлэн ийш тийш хөөж эхэлсэн юм. 

	Хамжлагат ёс устсанаас хойш ч Хмелининий аж байдал огт өөрчлөгдсөнгүй. Гагцхүү ялгаа нь гэвэл тэр цагаас хойш «хар аминдаа хичээх болж» ихэвчлэн жижиг артельд буюу хааяа эзний мэдлийн алтны уурхайд ажил хийх болжээ. 

	Тэр үед Хмелинин арван найман фунт цэвэр алт олж байсан «тохиолдол» бий ажээ. Гэвч энэ олз тэр хүнд гай болсноос цаашгүй. Тэр үеийн байгуулал, тойрон буй нөхцөл, бүдүүлэг харанхуй ёс ноёрхсон үед тийм олз гай тарихаас өөр явдалгүй байжээ. Үнэнийг хэлэхэд, тэр хүний олсон алтыг конторынхон булаагаад авчихсангүй, бусад алт эрэлчдийн адил Хмелининийг шорон гянданд барьж хорьсонгүй. Гэвч тэр «олз» гарлага болоод гарахдаа эхнэрийн нь амийг аваад явчихсан ажээ. Алтны дамчин, архины пүүсийн эзэн Барышов алтны нь үнэнд өгсөн мөнгөө согтууг нь далимдуулан шалмагхан гэгч эргүүлж аваад, хөлчүү өвгөнийг пүүсийнхээ гадаа гаргаад хаячихжээ. 

	Гэсэн ч энэ «тохиолдол» ул мөргүй өнгөрсөнгүй. Өвгөн, энэ тохиолдсон явдлын тухай ярихдаа:

	— Надад тун их сургамж болсон юм. Алтны эрэлчин бидний хувь заяа хаашаа зайлж оддогийг мэдэж авсан юм гэж хэлдэг билээ. 

	«Хамжлагын үеийн уурхайн» хамаг хүнд хүчрийг биеэрээ туулж гараад, уурхайн мэргэжлийн ажлаа орхилгүй хийж явсан Хмелинин хуучин цагийн уурхайчдын амьдралыг «санаандгүй олз олдгийг нь» хүртэл нэгд нэггүй нарийн мэддэг байжээ. Энэ нь аман өгүүллээ амьд, жинхэнэ бодит үнэн зүйлээр төгс баяжуулах боломжийг туульч өвгөнд олгосон байна. 

	90-ээд оны үед Хмелинин жар гаруй настай хүн байлаа. Гумешкийн уурхайд арван настай ирж ажилласныг бодвол өнгөрсөн зууны 30-аад оны үед уурхайд ирсэн хүн байна. «Турчанинов эзний нүүлгэж» авчирч Хээрийн заводод суурьшуулсан хүмүүсийн хоёр дахь буюу эхний үеийн өвгөчүүлтэй ч тэр үед Хмелинин уулзаж учирч явсан байж болох нь магад байна. Ийм учраас колоничлолын тухай «Шинэ нутагт» ирж ажилласан анхны үеийн тухай Хмелининий нарийвчлан өгүүлсэн зарим зүйлс түүхэн баримтын шинжтэй болж байна. Өнөө үеийг хүртэл бичиг баримтаар юм бүхнийг нотолж чадаагүй байгаа нь эрэл хайгуулыг хангалтгүй явуулснаас болсон байх нь лавтай билээ. 

	Аман өгүүлэлд дайралдаж байгаа «онцгой баялагтай газар» гэж заасны тухайд ч мөн ингэж бодох хэрэгтэй нь лавтай биз. Дээр үеийн уурхайн ажилчид техникийн боловсролгүй бөгөөд зарим үед элдэв янзын инээдтэй шинж тэмдгийг хэрэгшээж үздэг байлаа ч гэсэн өмнө үеийнхээ хүмүүсийн туршлагад тулгуурласан тэдний олон жилийн дадлага туршлага үлэмжийн үнэтэй мэдлэг болж чадах юм. Учир иймд «Барагцаалсан мэдээгээр Гумешкийн ордын зэсийн нөөц хоёр сая тонноос илүү юм. Бас тэгээд хайгуулын ажлыг энгээр өчүүхэн бага газар явуулсан юм. Уралын өнгөт металлын хайгуулын ерөнхий инженерийн мэдээлснээр Гумешкийн зэсийн орд онцгой анхаарал татаж байна» гэж «Уралын ажилчин» сонины 1938 оны арван нэгдүгээр сарын 4-ний өдрийн 255-рт бичсэнийг уншаад гайхах явдалгүй юм. 

	Красногорка уул туульч өвгөнийг амьд байх үед төмрийн хүдрийн уурхай байсны ул мөр хааяа дайралддаг, хадлан хадаж авдаг газар байжээ. Эртний хүдрийн энэ уурхайтай холбоо бүхий «Зэст уулын эзэгтэй», «Сочневын олсон чулуу» зэрэг аман өгүүлэл 1936 онд сэргэн яригдах үед Красногорка уул миний төсөөлөлд тэрхүү үеийн янзаараа бууж байлаа. Хожим нь Красногорка уул үнэт ашигт малтмал олборлох гол газрын нэг болсныг мэдээд би нэг ч их гайхаагүй юм. Дээр үеийн алт эрэлчид энэ уурхайг тойрон «эргэлдэж» байсан нь дэмий биш гэдэг одоо илт байна. Тэд өөрийн борог бүдүүхэн багажаар ажиллаж, үр дүнд хүрч чадаагүй ч гэсэн баялагтай газар гэж зөв таньсан байжээ. 

	 

	 

	 

	VI

	Миний ажигласнаар «хуучин хүмүүсийг» өвтэгш сайхнаар гоёчилж дүрсэлснийг аль нэг талаар Хээрийн завод хавь нутгийн өвөрмөц онцлог гэж үзэж болох юм. Хоорондоо ойр төстэй «өвгөд», түүнчлэн «ахлагчийн» (миний бодлоор ахлагч гэдэг үгэнд хуучны ёсны ул мөр байна) тухай өөр нутагт ярьж байхыг сонссон билээ. Энэхүү, «өвгөд» буюу «ахлагч» нар «хуучин хүмүүсийн» адил «эрдэнэсийн баялгийг нэг дор цуглуулаад», «ид шидээр хамгаалж», «хүний мөрөөс зөөж холдуулдаг» байжээ. 

	Дээр хэлсэнчлэн, бусад санаанаас зохиосон дүрүүд ч цоо шинэ зүйл биш юм. Алтыг сахиж хамгаалдаг эзэн нь хааяагүй могой, могойн хаан байна. Могойн хаанд үргэлж могой үйлчилж байгаа гарах бөгөөд зарим могой тэр хааны охид нь байх ажээ. Умард Уралд ямар байсныг мэдэхгүй. Энэ нутагт Аварга могой гэдэг нэртэй асар том могой байсан гэж дээр үеэс дэлгэрсэн яриаг Саванеев зэрэг сүүл үеийн байгаль шинжээчид дэмжиж үргэлжлүүлсэн учраас санаанаас зохиосон тэр могойг Дундад, Өмнөд Уралд аварга могой гэж нэрлэсэн байж магадгүй. 

	«Уулын хүүхэн», «чулуун хүүхэн», «алтан хүүхэн», «уулын эзэгтэйн» дүрүүд бас л өргөн дэлгэрчээ. «Мөнгөн буга» түүний нэг зүйл «Алтан эвэрт гөрөөс» (хандгай), «мөнгөн туруут ямаа» Урал даяар хэсэж явдаг байжээ. «Бяцхан хөх оч», «галт чих» эрдэнэсийн баялгийг сахин хамгаалагч «хөх аалзны» тухай ч сонссон билээ. Тэр хөх аалз өөр амьтан болж хувилж чадахгүй боловч хөл нь асар их сунаж хаа хол байсан газар хүрэх бөгөөд тэр аалзны хөл толгойд нь хүрсэн хүний нойр хүрч унтаагаараа үхдэг ажээ. 

	Яагаад ч юм Аварга могойд тэрсэлж байдаг «өвгөн шар шувуу» бас гарч байна. Гэтэл «алтан сорт бүсгүй» гэдэг аман өгүүлэлд гардаг «үнэгний» дүр өөр хаана ч дайралдахгүй байна. Иймд хөндлөнгөөс орсон дүр гэж бодож болмоор юм. 

	Сысертийн заводын тойрог хэдийгээр бусдаасаа тасархай, бөглүү нутаг боловч хамжлагат ёсны үед башкирчууд уурхайд ажил хийдэг байсныг тэр нутгийнхны хэл ярианы онцлогоос хялбар тааварлаж болох байна. Нутгийн хүмүүс өргөн дэлгэрээгүй башкир үгсийг ойлгодог байснаар барахгүй башкир хэлний язгуур үгэнд орос хэлний үг үүсгэх дагавар залгаж үүссэн орос үг энэ нутагт байжээ. Орос уурхайчид башкирын туульсыг ямар нэг хэмжээгээр мэддэг байсан нь тодорхой бөгөөд башкир ардын үлгэрт элбэг дайралддаг худгай үнэгний дүр тэндээс ч гарсан байж болох юм. 

	Алтны сахиул Аварга могойн тухай хар багаасаа дуулсан болохоор энэ дүр хаанаас яаж үүссэнийг нэг их сонирхоогүй билээ. Гэвч энэ дүр эрт дээр үеийн бэлгэдэл, ёс журам номлогчдын ярианаас үүсээгүй, харин хүрээлэн байгаа гадаад орчны сэтгэгдлээс төрсөн гэж би боддог. Дармал эрдэнэсийг хайх арга зааварт «Аварга могойн мөр», газар дор орохоосоо өмнө орой цугларан «хүрээлэхийг нь ажиглах» хэрэгтэй гэж зөвлөсөн байдаг нь тун сонин билээ. Аварга могойн охин усанд орж, алтан гэзгээ голын усанд булхахыг өглөө эртийн цагаар ихэвчлэн үзэж болдог ажээ. Могой бүхэн биш, гагцхүү алтлаг хүрэл мэт өнгөтэй могой гүрвүүл чулууг нэвт гарч чаддаг гэж ярьдаг нь санамсаргүй хэрэг биш ажээ. 

	Уулын эзэгтэйн дүр яаж гарч ирсэн тухай таамаглалыг дээр өгүүлсэн билээ. Энэ дүр анхныхаасаа огт өөр болж хувирсныг энд давтаж хэлэх хэрэгтэй. Уулын эзэгтэй, гагцхүү хөдөлмөрч хүмүүсийн хамгийн сайн төлөөлөгчдөд төгс илэрч харагддаг газар дэлхийн баялаг, түүний гоо үзэсгэлэн, аугаа хүчин чадлын амилсан дүр болжээ. 

	Гүрвүүлийн дүр уулын эзэгтэйн хувилал болох нь ил гарсан нүүрс хүчлийн зэс буюу түүний хэлтэрхийг олж үзсэн хүн бүхэнд тодорхой билээ. Өнгө зүс, заримдаа бүр хэлбэр дүрсээрээ ч хоорондоо илт төсөөтэй байдаг юм. Гүрвүүлийн гавшгай хөдөлгөөн, баяр баясгалантай байдал төрх нь хүртэл Уулын эзэгтэйн дүрд тусгалаа олжээ. Эзэгтэйг хөнгөн гавшгай, шийдмэг бөгөөд дургүй хүнээ байтугай өөртөө таалагддаг хүнийг эвгүй байдалд оруулж чаддаг их шооч, «цэцэрхдэгээр» дүрсэлсэн нь учиртай юм. 

	Санаанаас зохиосон эдгээр дүрийн ээдрээтэй нарийн талууд нь зөвхөн уурхайн чиглэлийн аман өгүүлэлд илрэн гарч байна. 

	Харин дармал эрдэнэсийн баялаг хайгчдын тухай аман өгүүлэлд илүү хялбар байна. Эрдэнэсийн баялгийн сахиул нар нэг ижил «далдын хүчтэй» байна. Аварга могой, түүний охид, Азовка бүсгүй, Уулын эзэгтэй эд бүгд эрдэнэсийн баялагт хүн хавьтуулахгүй сахиж хамгаалах ганцхан зорилготой байна. Энэ зорилтыг хялбархан хэрэгжүүлэхийн тулд бүх «далдын хүчнийг» «хамгийн аймшигтайгаар» дүрсэлж, ширмэн туруутай, эвэртэй морь, баавгай шиг шүдтэй, могой сүүлтэй бух мэтийн хачин амьтдаар хүрээлүүлжээ. Гэвч ийм маягийн ярианд Эзэгтэйг айдас хүрэм гадаад төрхөөр нь бус, муу санаагаар нь хүчлэхийг оролджээ. Зарц нарыг нь мөн л ийм янзаар дүрсэлсэн байна. Тэд хүнийг эргээд гарч чадахгүй хэцүү газар авчрах буюу өөдөөс нь гал тосгон явуулж, айлгаж чадах бөгөөд Синюшка эмгэний дорой мэт харагддаг гараар хөнөөж чаддаг байна. 

	Энэ бүх «заль мэх, аймшгийг» давахын тулд хүн «далдын чанарыг» мэдэх хэрэгтэй болдог байна. Дармал эрдэнэсийн баялаг хайгчдын тухай аман өгүүллийн гол агуулга нь энэхүү «далдын чанарыг» (нууц үг, арга хэрэгсэл) мэдүүлэхэд чиглэжээ. 

	Уурхайчдын чиглэлийн аман өгүүлэлд «далдын хүчин» огт өөр үүрэгтэй байна. 

	Эрдэм боловсролгүй уурхайн ажилчид, алт эрэлчид уурхайд ажил хийхэд тохиолддог үл ойлгогдох үзэгдлүүдийг юуны урьд тэрхүү «далдын хүчний» тусламжтайгаар тайлбарлахыг боддог байжээ. 

	Гумешкийн уурхай яагаад ийм баялагтай болсон газар вэ?

	Олон зуун хүн хэдэн арван жилийн турш ухаж аваад байхад хүдэр барагдахгүй байна. Яагаад энэ вэ? гэсэн асуултад зохиомол санаа ийм нэгэн жирийн бөгөөд хялбархан хариулт өгч байна. Гумешкийн уурхай бол «хуучин хүмүүсийн» орхисон агуулах юм. Тэд «эрдэнэсийн бүх баялгийг энд хурааж нуусан» билээ. 

	Цэвэр алт яагаад газрын өнгөн хөрснөөс олддог вэ? Мөн л «хуучин хүмүүс» алтыг тарааж хаяад, түүж цуглуулж авсангүй ажээ. 

	Алтны судал хаашаа алга болов?

	Аварга могой өөр тийш зайлуулсан юм.

	Алт яаж болор чулууг нэвтлэн орсон юм бэ?

	Аварга могойн мөр дагуу алтны гялга, жижиг үйрмэг хоцорчээ. 

	Зарим хүн яагаад бусдаасаа илүү «азтай», «олз омогтой» байдаг вэ?

	«Далдын хүчин» тус хүргэдэг юм. Далдын хүчинд л талтай болж дээ гэсэн жирийн хариулт өгч байна. 

	Яаж тал олж авав?

	Сүүлийн энэ асуултад хариулт өгөхөд аман өгүүлэлд гардаг «далдын хүчний» хоёр дахь үүрэг илэрч байгаа юм. 

	Хамжлагын үеийн уурхайд хөдөлмөрлөх нөхцөл туйлын хүнд байжээ. Энэ нь уг чанараараа хэзээ ч ангижирч чадахгүй гашуун зовлон байлаа. Ийм хүнд нөхцөлд уурхайн хамжлага ажилчин үл ойлгогдох «далдын хүчний» тусламж дэмжлэгийг хүсэн мөрөөдөхөөс өөр аргагүй байжээ. Үүний дүнд Уулын эзэгтэй, Аварга могой, тэдний зарц нар газар дэлхийн баялгийг хайхрамж муутай харж ханддаг сахиулаас уурхайн ажилчидтай нөхөрсөг дотно байж, эзэд тэдний долдой зарц нарт тэрслэн дайсагнагч хүчин болон хувирч байна. Ийм учраас заводын дарга нарын санаа сэтгэлд таарамж муутай, огт ойлгомжгүй юм, уг аман өгүүлэлд гарч ирэх нь зүйн хэрэг билээ. 

	Эзэд дарга нар аман өгүүллийг мөрдөн хянах болсноос түүнийг «нууцалж» дарга нараас далдуур дамжуулан ярьдаг болжээ. 

	Аман өгүүлэлд гардаг «далдын хүчин» өөр бас нэг үүрэгтэй байж гэж бодож болмоор юм. 

	Хамжлагат ёсны үед заводын дарга нар мэдлэг боловсролын хувьд ажилчдаас дээргүй байлаа. Ийм учраас тэд «далдын хүчин» бий гэдэгт итгэдэг байсан ажээ. Ажилчид заримдаа тэр «далдын хүчээр» халхавч хийж, амиа аргацаадаг байв. Үлгэрлэвэл, уурхай дотор «хүнийг зоддоггүй» байсан гэж аман өгүүлэлд ярьдаг нь уурхайн дарга нар Уулын эзэгтэйн мэдлийн газарт хэрцгий догшин авирлахаасаа айдаг байсны гэрч юм. Энэ заншлаас даварсан захирагч зохих шийтгэл амссан удаатай байна. Захирагчийн үхэл, түүнээс өмнөхөн болсон хэрэг явдал нь «ажилчид өөрсдөө захирагчийг уурхай дотор булчхаад, Уулын эзэгтэй л учрыг нь олсон байх гэж цуу үг тараасан байж болох юм» гэсэн илүү бодитой, үнэний хувьтай дүгнэлт хийхэд хүргэж байна. «Хоёр гүрвүүл» гэдэг аман өгүүлэлд иймэрхүү үйл явдал гардаг. Уурхайн хонгилд гинжлээд орхисон ажилчин алга болж, хожим нь заводод эргэж ирж, зэс хайлуулдаг зууханд зэс царцааж түгжчихээд ор сураггүй болжээ. Уулын эзэгтэй тэр ажилчинд тусалсан гэж аман өгүүлэлд тайлбарлаж ярьдаг боловч үүнийг өөрөөр таамаглахад хялбархан билээ. 

	«Уулын эзэгтэй л ингэлээ дээ гэж цуу үг тараах нь» шийтгэлийг биеэсээ зайлуулж, ажилчин хүнд тусалж, дэмжлэг үзүүлдэг «далдын хүчнээс» заводын юм мэддэггүй дарга нарын айж, сүрдэн биширдэг талыг нь дэмжин бататгахад ажилчин хүнд ашигтай ажээ. 

	Хмелинин, тэр нутагт «нууц аман өгүүлэл» хүүрнэдэг ганц хүн нь биш бөгөөд миний сонссон хүмүүсийн дотроос хамгийн сайн үлгэрч байсан нь маргаангүй билээ. 

	Тэр өвгөний уурхайн ажлын их туршлага нь алт эрэлчдийн мэддэг шинж тэмдэг, домог яриа зэрэг «далдын чанараас» давж гарах боломж өгчээ. Үлгэрч өвгөн тэр бүхэнд шүүмжлэлтэй хандаж, өөрийн өгүүллийг «эвэртэй морь», дармал эрдэнэсийн сан хайгчдын элдэв жигтэй хачин юмсаар хэзээ ч бузарладаггүй байлаа. Үүний хүчээр урьдын боловсролгүй ажилчид байгаль дэлхийн үл ойлгогдох үзэгдлийн учрыг олж мэдэхийг оролддог байсан тэр уран сэтгэмжийн түүхийн хувьд хамгийн үнэтэй цэнтэй зүйл нь аман өгүүлэлд хадгалагдан үлджээ. 

	Хмелинин өвгөн аман өгүүллээс дармал эрдэнэсийн баялаг хайгчдын чиглэлийн хэрэггүй зүйлийг нь авч хаяад, «далдын хүчнийг» дарга нарын өмнө өөрийн биеийг дорд үзэж зүрх алдан хулчийдаггүй, олсон олзоо чамлаж нарийлдаггүй, ажил нэгт нөхдийнхөө өмнө хүлээсэн үүргийг нэр төртэй биелүүлдэг тийм ажилчин хүний ухамсартай туслагч болгон зурайтал тод дүрсэлжээ. 

	Жинхэнэ зохиолч хүний амьдралын их туршлага, саруул ухаан, ер бишийн билиг авьяас нь өөрийн аман өгүүлэлд уурхайчдын амьдралын хэсгээс чөлөөтэй оруулж, өгүүллийнхээ баатрууд, түүнчлэн «далдын хүчнийг» олж харж, чихээр сонсох боломжийг Хмелининд олгожээ. 

	«Би энэ аман өгүүллүүдийг өвөг дээдсээсээ сурч авсан» гэж үлгэрч өвгөний ярьдаг үнэн билээ. 

	Газар дэлхийн баялаг, түүнийг харж хамгаалж байдаг сахиулын тухай Хээрийн заводод ярьж байхыг Хмелинин хүүхэд ахуй цагаас сонсдог байжээ, Тэгээд тэр ярьсан зүйлээс дармал эрдэнэсийн баялаг хайгчдын чиглэлийн «далд чанартай» бүхнийг нь авч хаяад бусдыг нь үнэнд бодож бат чанд хадгалжээ. Үлгэрлэвэл, «хуучин замын» тухайд санал зөрж, энд урьдын цагт тийм зам байгаагүй гэж хүмүүсийг батлан хэлэхэд Хмелинин өөрийн ярьсныг хамгаалж чадсан бөгөөд энд үлгэрч өвгөний зөв байжээ. 

	Энэ онцлог тал нь заводыг колоничлох үе, түүнчлэн Пугачевын хөдөлгөөний үеийн түүхэн үйл явдлыг мөн үнэн бодитой гэж бодох боломжийг олгож байна. Ер нь энэ аман өгүүллүүд уурхайчдын хав харанхуй, хүнд хүчир амьдралаар зогсохгүй, ямар нэг шинэ цаг үе ирж аж амьдралын өөр нөхцөл буй болно гэсэн бүдэг бадаг хүсэл мөрөөдөл, гэнэхэн бодлоо тусгаж, хамжлагын үеийн уурхайн ажилчдын ярьсан түүх мэт санагдана. 

	В. А. Хмелининий аман өгүүллийг нэг ч хүн бичиж аваагүй болох нь ойлгомжтой юм. Тэр үед «ёстой юм мэддэг» хүн заводод ховор байжээ. Нэг эмч, эрэгтэйчүүдийн сургуулийн нэг багш, эрэгтэй, эмэгтэйчүүдийн сургуулийн дөрвөн эмэгтэй багш энэ хэдэн хүн л үлгэрч өвгөний ярьсныг тэмдэглэж авч чадах бичиг үсэгтэй хүмүүс байлаа. 

	Заводод алба хаадаг бичиг үсэгтэй хэсэг хүмүүс байсан нь үнэн билээ. Гэвч тэд өөрсдийн соёл боловсролын байдлаар аман өгүүллийг зохих ёсоор үнэлж үзэх чадалгүй улс байсан ажээ. Тэдгээр албан хаагчийн ихэнх нь нэг бол мэдлэг багатай «заводын ажлын дадлагатай» буюу эсвэл «сайхан бичдэг, тооцоо гаргаж чаддаг» хүмүүс байжээ. 

	Захирагч, харгалзагчид, ой цагдах түшмэл бусдаасаа арай илүү боловсролтой боловч «харуулын муу өвгөнд» ихэрхдэг дарга нар билээ. 

	«Эрдэм боловсролгүй өвгөн», уурхай, заводын ажилчдын амьдралыг гүн гүнзгий ойлгож мэдээд, жинхэнэ зохиолч хүний адилаар ажилчдын амьдрал, заводын тойргийн бүх түүхийг мэргэжлийн түүхчдээс илүү тод томруун, үнэн зөв дүрслэн харуулж чадсаныг энэ дээдэс ойлгох чадалгүй байжээ. Хмелинин энэ түүхийг дарга нарт ярьж өгөх ч үгүй байсан биз. Ярьж өгсөн ч бичиж тэмдэглэж авахын аргагүй ярих байсан байх. 

	Би нэг удаа заводын дэлгүүрийн байшингийн буланд нуугдаж суугаад Хмелинин өвгөний дарга нарын дэргэд ярьж байхыг нь сонссон билээ. Ийм явдал дахиж тохиолдоогүйд би баярлаж явдаг юм. 

	«Зэст уулын эзэгтэйн» тухай өгүүллээ булай шившигтэй юм болгон ярьж байхыг нь сонсоод, хамгийн аятайхан санагддаг Степан, Зэст уулын эзэгтэй хоёрыг өрөвдөөд арай л нүднээсээ нулимс унагаагүй билээ. 

	Үүнийг сүүлд нь ярихад үлгэрч өвгөн:

	— Тэгэхэд харгалзагч хажууд сууж байсан юм. Түүний дэргэд сайн сайхнаар ярьж болох уу даа? Тэдэнд зорьж гараагүй юм хойно тэд сонсох тавилантай улс биш шүү дээ гэж тайван хариулж билээ. 

	Сысерть нутгийн дууч - ерөөлч Н. Н. Медведев бас л ингэж «муухай үгээр» хувиргаж ярьж байхыг би сонссон юм. Угийн төлөв даруу, «дуу цөөтэй» Медведев, эзэн, заводын дарга нар, хар лам нарт зориулж цээжээр зохиож ярихдаа зориуд бүдүүлэг догшин авир гаргадаг билээ. 

	Хмелининий аман өгүүллийг бага залуудаа сонсож, бараг тавь шахам жилийн дараа санаанаасаа авч бичихэд аман зохиолын үнэ цэнээ алдсан байх нь лавтай билээ. Аман өгүүллийг бичиж авсан хүмүүсээс түүнчлэн бусад үлгэрчнээс ямар нэгэн зүйл дамжиж орсон байх нь зайлшгүй юм. Энэхүү аман өгүүллүүд ийм өөрчлөлт орсон үедээ ч өргөн олон түмний анхаарал, сонирхлыг ихэд татаж байгаа нь Уралын хуучин уурхайтай холбоо бүхий аман зохиол туйлын ач холбогдолтой болохыг гэрчилж байна. Меднорудянск, Биньговск, ялангуяа Березовск, Мурзинск зэрэг хүдрийн хуучин ордын ойр хавьд нутагтай өвгөчүүлийн ярьдаг өгүүллүүдийг хичээнгүйлэн цуглуулж, маш анхааралтай нягтлан боловсруулах явдал одоо ч гэсэн хожимдоогүй байх гэж би бодож байна. Турчаниновын мэдэлд байсан Зэст уулын түүхийг бүрэн төгс судлах явдал онц чухал шаардлагатай байна.

	 

	1940 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

